
Унагъуэм, лъагъуныгъэм, 
зэхуэпэжыныгъэм и махуэм 
ирихьэлIэу КъБКъУ-м Те-
мыр къан Юрэ и цIэр зезыхьэ 
и пэшым зэIущIэ гуапэ ще-
кIуэкIащ. «Лъагъуныгъэмрэ 
зэгурыIуэныгъэмрэ папщIэ» 
медалыр зыхуагъэфэща-
хэм, ди республикэм и рай-
онхэм щыпсэу унагъуэ 67-м, 
гуфIэгъуэ щытыкIэм иту 
иратыжащ. Унагъуэ насыпы-
фIэ зыухуэфауэ щапхъэу 
къэплъытэ хъуну, илъэс 25-м 
щIигъуауэ зыдэпсэу зэщхьэ-
гъусэхэми дамыгъэ щхьэхуэ-
хэр хуагъэфэщащ. ЗэIущIэр 
къы зэрагъэпэщащ КъБР-м 
Лэ жьыгъэмрэ социальнэ 
дэIэ пыкъуныгъэмкIэ и ми-
ни с тер ст вэм и жэрдэмкIэ.

ПШЫХЬЫР къызэIуихащ 
Къэбэрдей-Балъкъэр Рес-
публикэм и Парламентым и 
УнафэщI Егоровэ Татьянэ. 

- ГъащIэм щынэхъыщхьэ 
ды дэр унагъуэмрэ абы илъ зэ-
хущытыкIэмрэщ. ЛIэщIыгъуэ-
кIэрэ къогъуэгурыкIуэ уна-
гъуэр нэхъ лъапIэ дыдэхэр - 
лъагъуныгъэр, зыр адрейм 
хуэсакъыныр, хуабагъэр - цIы-
хум езыт быдапIэу. Урыс тха-
кIуэ икIи гупсысакIуэ цIэрыIуэ 
Толстой Лев «НасыпыфIэр и 
унагъуэм щынасыпыфIэрщ» 
и псалъэхэм я мыхьэнэр хэт 
нэхъри нэхъыфIу къагуроIуэ 
нобэ зи унагъуэцIэ къитIуэ-
нухэм. Фэ фщыщ дэтхэнэ зы-
ми гъащIэм лъэ быдэкIэ хэува 
быныфIхэр вгъэсащ, фи зэху-
щытыкIэ дахэхэр къытщIэхъуэ 
щIэблэм я дежкIэ щап-
хъэфIщ, лъагъуныгъэм, зэ-
хуэ пэ жы ныгъэм, пщIэм и 
джэлэсщ. Унагъуэм щызекIуэ 
хабзэ щхьэхуэхэм, абы илъ гу-
фIэгъуэм, языныкъуэхэм и 
деж гугъуехьхэм, хэпсэукI 
цIыхум къыгуроIуэ а хъугъуэ-
фIыгъуэхэр хуэсакъыпэу пхъу-
мэн хуей тыгъэу зэрыщытыр. 
Нобэ къекIуэкI гъащIэ мы-
тыншым, зэIумыбзым щапхъэ 
щыхъун хуейр фи дуней те-
тыкIэмрэ сабийм хэфлъхьэ 
гъэсэныгъэмрэщи, гъуазэу 
фы къалъытэрэ нэхъыбэ 
къыв дэплъеймэ, унагъуэщIэ-

ХЬЭЩIЭХЭР Къэбэрдей-
Балъкъэрым къэкIуащ 
Къэ рал гъуэгу агентствэм и 
 кол легиемрэ абы къы дэ-
лажьэ цIыхубэ зэгухьэны-
гъэхэм я советым, рес-
публикэм Транспортымрэ 

КъБР-м и Iэтащхьэ КIуэкIуэ Каз-
бек лэжьыгъэ IуэхукIэ хуэзащ           
КъБР-м узыншагъэр хъумэнымкIэ и 
министр Къалэбатэ Рустам.

ЗЭIУЩIЭМ щытепсэлъыхьащ цIыху-
хэм япэ дэIэпыкъуныгъэхэр щы хуа-
щIэ IуэхущIапIэхэр къэгъэщIэрэ щIэ-
жы нымкIэ ирагъэкIуэкI Iуэхухэм. 2022 
гъэм яухуащ икIи зрагъэпэщыжащ 
по ликлиникэ къудамэхэу, амбулато-
риеу, ФАП-у пщIы бжыгъэхэр, лэжьы-
гъэм адэкIи къыпащэ. Респуб ликэм и 
Iэтащхьэм и пщэрылъкIэ ап хуэдэ 
IуэхущIапIэхэм я мылъку-техникэ лъа-
бжьэм и щытыкIэр къапщытащ. Абы 
ипкъ иткIэ зэгъэпэщыжыныгъэхэр 
ще гъэкIуэкIыпхъэу IэнатIэ 50 къагъэ-
лъэгъуащ икIи ахэр 2030 гъэ пщIондэ 
лэжьэну программэм хагъэхьащ.

Апхуэдэу и гугъу ящIащ республи-

кэм и Кардиодиспансерым щра-
гъэкIуэкIыну зэхъуэкIыныгъэхэм. 
Рентген кIэлъыплъыныгъэм щIэту 
операцэхэр щрагъэкIуэкIыну пэшым 
зэгъэпэщыжыныгъэхэр щрагъэ-
кIуэкI. Абы папщIэ «Гу-лъынтхуэ узы-
фэхэм пэщIэтынымкIэ» лъэпкъ про-
ектымкIэ ангиограф Iэмэпсымэр къа-
щэхуащ. Абы Iэмал къаритынущ щхьэ 
куцIым щызекIуэ лъым и щытыкIэр 
тэмэм щIыжыным хуэунэтIа Iэзэ-
гъуэхэм, лъынтхуэхэм епха операцэ 
зэхэтхэм икIэщIыпIэкIэ хуэныкъуэ сы-
маджэхэр чэзум пэмыплъэу нэхъ 
псынщIэу дэIэпыкъуныгъэхэр хуащIэ-
фыну. Лэжьыгъэм и Iыхьэ нэхъыбэр 
зэфIэкIащ, зыхуагъэувыжа къалэн-
хэм тещIыхьауэ пэшхэр хьэзыр 
ящIащ.

Апхуэдэу Кардиодиспансерым ща-
гъэуващ иджырей компьютер то-

мограф лъэщ. Ар гум, щхьэ куцIым 
епха узыфэхэр и чэзум къэщIэнымкIэ 
IэщIагъэлIхэм ирагъэкIуэкI къэхутэ-
ны гъэхэм жыджэру къыщагъэсбэп.

Зэман гъунэгъум мыбы къагъэIэп-
хъуэжынущ Налшык дэт Къалэ кли-
никэ сымаджэщ №1-м Лъынтхуэ 
узыфэхэм щеIэзэ и япэ къудамэр. 
Абы Iэмал къаритынущ нэгъуэщI ме-
дицинэ IуэхущIапIэхэм егъэшэн хуей 
мыхъуу Кардиодиспансерым зыхуей 
хуэгъэзауэ гу-лъынтхуэ узыфэхэм 
щеIэзэну. Апхуэдэ узыфэхэр зиIэ сы-
маджэхэм ягъуэт дэIэпыкъуныгъэм и 
фIагъым хэпщIыкIыу хэхъуэнущ.

КIуэкIуэ Казбек министрым пщэ-
рылъ щищIащ Кардиодиспансерым 
адэкIэ щрагъэкIуэкIыну лэжьыгъэ-
хэм, абы къегъэщIылIа щIыналъэр 
зэIузэпэщ щIыным ятеухуа проектхэр 
ягъэхьэзырыну.

КъБР-м и Парламентым дыгъуасэ 
щагъэлъэпIащ щIыналъэм и лэжьа -
кIуэ 70-м нэблагъэ. Республикэм и хаб-
зэубзыху IуэхущIапIэм и ЩIыхь тхы-
лъымрэ КъБР-м и Парламентым и 
УнафэщIым и ФIыщIэ тхылъымрэ хуа-
гъэфэщащ егъэджэныгъэм, щIэны-
гъэм, узыншагъэр хъумэным, жыла-
гъуэ-политикэ гъащIэм, щэнхабзэм, 
промышленностым, экономикэм, спор-
тым хэлъхьэныгъэ хуэзыщIхэм.

- ЗИ гуащIэкIэ пщIэ къэзылэжьыжа, 
щIыналъэм и Iуэхухэр егъэфIэкIуэ ным 
емызэшыжу пэрыт цIыхухэр нобэ ди 
 гуапэу догъэлъапIэ, - жиIащ КъБР-м и 
Парламентым и УнафэщI Егоровэ Та-
тьянэ. - Фи ехъулIэныгъэхэм, шэч хэ-
мылъу, къару куэд тевгъэкIуэдащ. Псо-
ми зэрытщIэщи, апхуэдэ зэфIэкIым 
ущылъэIэсыр узыпэрыт лэжьыгъэр 
фIыуэ плъагъуу, уегугъуу убгъэдэтмэщ, 
цIыхубэмрэ жылагъуэмрэ сэбэп ухуэ-
хъуну ухуэпабгъэмэщ. Иджыпсту Къэ-
бэрдей-Балъкъэрым зэрызиужьар псо-
ми долъагъу. Абы фэ фщыщ дэтхэнэ 
 зыми хэлъхьэныгъэ хуищIащ. ФIыщIэ 
фхузощI фи гуащIэ фемыблэжу фи Iэна-
тIэхэм фызэрыпэрытым, Хэкум фы зэ-
рыхуэпэжым щхьэкIэ. Си фIэщ мэхъу, 

фэ фхуэдэ лэжьакIуэшхуэхэр диIэмэ, 
сыт хуэдэ лъэпощхьэпори къызэрызэд-
нэ кIынур, ди къалэнхэм дазэры пэ лъэ-
щы фынур. Си гуапэу сынывохъуэхъу 
узыншагъэ быдэ, мамырыгъэ, гуапагъэ, 
ехъу лIэныгъэщIэхэр дяпэкIи фиIэну. 

ЦIыхухэр щIыуэпс къэхъукъащIэ шы-
нагъуэхэм щыхъумэнымрэ апхуэдэхэм        
я лъэужьыр гъэкIуэдыжынымрэ, апхуэ-
дэуи хабзэр къызэгъэпэщыным хэлъэ-
ныгъэфI зэрыхуищIым папщIэ, КъБР-м  
и Парламентым и ЩIыхь тхылъыр хуа-
гъэфэщащ УФ-м ЦIыхубэр хъумэным-
кIэ, къэхъукъащIэ шынагъуэхэмрэ абы-
хэм я лъэужьыр гъэкIуэдыжынымкIэ и 
министерствэм и управленэ нэхъыщ-
хьэу КъБР-м щыIэм цIыхухэр хъумэ-
нымкIэ и IэнатIэм и унафэщI - Управленэ 
нэхъыщхьэм и унафэщIым и къуэдзэ 
Анаев Мыхьэмэт. 

Хэку зауэшхуэм хэкIуэда зауэлIхэм я 
фэеплъыр уахътыншэ хъуным зэре лэ-
жьым папщIэ, дамыгъэ лъапIэр хуа гъэ-
фэщащ Бахъсэн районым и щIыпIэ ад-
министрацэм егъэджэныгъэмкIэ и упра-
вленэм и IэщIагъэлI нэхъыщхьэ Нэхущ 
Дианэ. 

ЩIэблэр хэкупсэу къэгъэхъуным, 
цIыхухэм я хуитыныгъэхэмрэ щхьэхуи-
тыныгъэмрэ къызэгъэпэщыным хэлъ-

хьэ ныгъэ зэрыхуащIыр къалъытэри,    
КъБР-м и Парламентым и ЩIыхь тхы-
лъыр иратащ ветеранхэм я «Боевое брат-
ство» урысейпсо зэгухьэныгъэм и 
Къэбэрдей-Балъкъэр щIыналъэ къуда-
мэм хэтхэу Мельник Михаил, Панин 
Дмитрий, Сотников Александр, Ульба-
шев Келлет сымэ. Апхуэдэу ягъэлъэпIащ 
Къэбэрдей-Балъкъэр къэрал мэкъумэш 
университетым и лэжьакIуэ зыбжанэ. 

Щэнхабзэм къыщагъэлъагъуэ зэфIэ-
кIымрэ ехъулIэныгъэхэмрэ папщIэ, хаб-
зэубзыху IуэхущIапIэм и ЩIыхь тхылъыр 
хуагъэфэщащ: «Первый свет» киноком-
панием и унафэщI, режиссёр, продюсер 
Ерокъуэ Бишер, Аруан районым и сабий 
музыкэ школым и унафэщIым и къуэдзэ 
Налетовэ Дианэ, нэгъуэщIхэми. 

Республикэм и промышленностым 
хэлъхьэныгъэ зэрыхуищIым папщIэ, да-
мыгъэр зыхуагъэфэщахэм ящыщщ  
«ЭРПАК» акционер зэгухьэныгъэм и 
гене ральнэ унафэщI Ерчэн Хъусен.

ЗэIущIэм КъБР-м и Парламентым и де-
путат зыбжани щагъэпэжащ, Налшык 
къалэ округым къыбгъэдэкIыу.

БАГЪЭТЫР Луизэ. 

Сурэтыр Къарей Элинэ трихащ.  

100

гъуэгу хозяйствэмкIэ и     
министерствэм, УФ-мрэ 
 КъБР-мрэ я жылагъуэ па-
ла тэхэм я лIыкIуэхэмрэ     
зэ гъусэу зэIущIэ ира-
гъэкIуэ кIын папщIэ. 

Зэхуэсым щытепсэ лъы-

хьащ КИФЩI-м хыхьэ щIы-
налъэхэм «ГъуэгуфI шына-
гъуэншэхэр» лъэпкъ проек-
тыр зэфIэха зэрыщыхъум, 
гъуэгу къэхъукъащIэхэм я 
щытыкIэр къэзыгъэлъагъуэ 
бжыгъэхэр зэрегъэфIэ-

кIуапхъэм, къэралми щIы-
налъэ щхьэхуэхэми маши-
нэкIэ къыщажыхь гъуэгу-
хэм зебгъэубгъу, ахэр зы-
хуей хуэбгъазэ зэрыхъуну 
Iэмалхэм. 

КIуэкIуэ Казбек къыхи-
гъэщащ инфраструктурэм 
зегъэужьыным Къэбэрдей-
Балъкъэрым дежкIэ мы-
хьэнэшхуэ зэриIэр. Эконо-
микэми, туризмэми абы и 
фIыгъэкIэ хэхъуэ хъарзынэ 
ягъуэт икIи заужь. Рес-
публикэм и Iэтащхьэм къы-
хигъэщащ дяпэкIи маши-
нэхэр щызекIуэ гъуэгухэм 
зрагъэубгъуну мурад з э ра-
Iэр. КъинэмыщIауэ, «Нал -
шык» дунейпсо аэропортыр 
лъэпкъ проектым хагъэ-
хьэнымкIэ къэрал уна-
фэщIхэм йочэнджэщ, 
кхъухь лъатэ зыIэтыпIэр зы-
хуей хуагъэзэн папщIэ. Ту-
ристхэм я бжыгъэм зэры-
хэхъуэм ипкъ иткIэ, а Iуэ-
хум мыхьэнэшхуэ иIэщ. 
Иджыпстурей IуэхукIэ аэро-
портым и терминалым ухуэ-
ныгъэ лэжьыгъэхэр що-
кIуэкI. 

Новиков Роман КъБР-м и 
Iэтащхьэм фIыщIэ хуи -
щIащ гъуэгу-транспорт къу-
да мэм гулъытэшхуэ зэры-
хуищIым къыхэкIыу икIи 
жиIащ: «Гъуэгу хозяйствэм 
епха программэ псоми фи 
республикэр хэтщ. Шэч          
къытесхьэркъым ехъу лIэ-
ныгъэфIхэр къызэ рыф пэп-
лъэм». 

КIуэкIуэ Казбеки респуб-
ли кэм къеблэгъахэм фIы -
щIэ яхуищIащ. А махуэ ды-
дэм хьэщIэхэм гъуэгу ухуэ-
ныгъэхэр щекIуэкI объект 
зыбжанэ зрагъэлъэгъуащ.

Зи гуащIэкIэ пщIэ къэзылэжьахэр

хэм зэрызаузэщIынум шэч 
хэлъкъым, - жиIащ Егоровэм. 

Я унагъуэхэр насып кIуапIэу, 
лъагъуныгъэр щытепщэу, 
дэт хэнэ зы дакъикъэми гуфIэ-
гъуэрэ псэ тыншыгъуэрэ къы-
дэкIуэу псэуну ехъуэхъуащ ар 
зэIущIэр зи щхьэусыгъуэ да-
хэкIэ къызэхуэса унагъуэхэм. 
А хъуэхъу псалъэхэр даIы-
гъыу, нысыпым и къигъэхъуа-
пIэр унагъуэр арауэ зэрыщы-
тыр, абы нэхъ лъапIэ зэры-
щымыIэр къыхагъэщу пшы-
хьым къыщыпсэлъащ КъБР-м 
и Правительствэм и Унафэ-
щIым и япэ къуэдзэ Говоров 
Сергейрэ КъБР-м лэжьы-
гъэмрэ социальнэ дэIэпыкъу-
ныгъэмкIэ и министр Асанов 
Алимрэ. 

«Лъагъуныгъэмрэ зэгуры-
Iуэныгъэмрэ папщIэ» меда-
лымрэ саугъэтхэмрэ унагъуэ-

хэм иратащ Асанов Алим, 
Налшык ЗАГС-м и унафэщI 
Шэру Валентинэ, КъБР-м и 
Iэтащхьэм и чэнджэщэгъу Уя-
наевэ Iэминат, ди республи-
кэм и ЦIыхубзхэм я зэгухьэны-
гъэм и гуащэ Къаскъул Iэу-
лият, КъБР-м и Парламентым 
и депутат, Афганистаным щы-
Iахэм, зауэхэмрэ дзэ зэпэщIэ-
тыныгъэхэмрэ хэтахэм я зэ-
гухьэныгъэм и уна фэщI Тхьэ-
гъэлэдж Тимур, «Горянка» га-
зетым и редактор нэхъыщхьэ 
Къаныкъуэ Заринэ, «На-
мыс» IуэхущIапIэм и унафэщI 
Къардэн Адэлбий сымэ. 

Пщыхьэщхьэр езыгъэкIуэ-
кIахэу КъБР-м щIыхь зиIэ и 
журналист Аттаев Азноррэ ди 
республикэм щIыхь зиIэ и     
артисткэ Тхьэщыгъуей Жан-
нэрэ къызэхуэсахэр щагъэ-
гъуазэрт унагъуэхэм я псэу-

кIэм, я ехъу лIэныгъэхэм.
ЗэIущIэм хэтахэм фэеплъ 

сурэтхэр зытрагъэхащ, кон-
церт дахэкIэ я нэгу зра-
гъэужьащ. Апхуэдэу уэрэд 
жаIащ, къэфащ зэщхьэгъусэ-
хэу Рокотов Даниилрэ Крис-
тинэрэ, «Гордость Кавказа» 
ансамблыр, «Иоканто» сабий 
уэрэджыIакIуэ студиер, 
иджырей къафэхэмкIэ щап-
хъэ зытрах «Арабеск» гупыр, 
Хъусин Анзоррэ абы и щхьэ-
гъусэ Жабоевэ Замирэрэ, 
къа фэмкIэ «Кабардинка» 
къэрал академическэ ансам-
блым хэт, КъБР-м щIыхь зиIэ и 
артист Дер Мухьэмэд, Иуан 
Каринэ сымэ. 

Узыншагъэ быдэ, насып мы-
кIуэщI, дыгъэпс махуэ куэд 
унагъуэ псоми яIэну ди гуа-
пэщ!

ИСТЭПАН Залинэ. 

Зэрызрагъэубгъуну
Iэмалхэр яубзыху

ДэIэпыкъуныгъэр ефIэкIуэнущ

КъБР-м и Iэтащхьэ КIуэкIуэ Казбек бадзэуэгъуэм и 10-м Налшык лэжьыгъэ Iуэху-
кIэ къыщригъэблэгъащ Къэрал гъуэгу агентствэм и унафэщI Новиков Роман, УФ-м 
транспортымкIэ и министрым и къуэдзэ Тимофеев Виктор, Ставрополь крайм и 
 губернатор Владимиров Владимир, Къэрал Думэм транспортымрэ абы епха Iуэху-
щIапIэхэм я зыужьыныгъэмкIэ и комитетым и унафэщIым и къуэдзэ Лечхаджиев 
Руслан, Шэшэн Республикэм и УнафэщIым и япэ дэIэпыкъуэгъу Тумхаджиев Абуба-
кар, «Кавказ» гъуэгу управленэм и унафэщI Лукашук Александр сымэ. Зэхуэсым хэ-
тащ КъБР-м и Правительствэм и УнафэщI Мусуков Алийрэ республикэм транспор-
тымрэ гъуэгу хозяйствэмкIэ и министр ДыщэкI Аслъэнрэ. 

 

Насыпым и 
къигъэхъуапIэ

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

Налшык щекIуэкIа Къэ-
рал гъуэгу агентствэм и 
коллегие убгъуам КIуэ кIуэ 
Казбек хэтащ. Ар теу хуат 
лъэпкъ проектыщIэ къы-
зэ гъэпэщынымрэ къуда-
мэм епха хабзэхэр уб-
зыхунымрэ. Къинэмы-
щIауэ, зэIущIэм къыща-
гъэ  лъэгъуащ УФ-м и 
Пре  зидент Путин Влади-
мир и жэрдэмкIэ къыхалъ-
хьауэ щы та «ГъуэгуфI шы-
нагъуэн шэхэр» пэхуэ щIэр 
Урысейм, Кавказ Ищ-
хъэрэм, Къэбэрдей-Балъ-
къэрым зэ фIэха зэрыщы-
хъуам теухуа бжы гъэхэр. 

ШЭЧ ХЭМЫЛЪУ, иужьрей 
илъэситхум наIуэ къэхъуащ 
гъуэгу лъэпкъ проектыр 
щылэжьа щIыналъэхэм я 
экономикэри цIыхубэ гъа-
щIэри зэрефIэкIуар. Ди 
рес публикэм и закъуэ 2019 
гъэ лъандэрэ машинэ             
гъуэгу километр 1000-м нэс 
зэрыщытыпхъэ щытыкIэм 
щрагъэувэжащ, километр 
300-м нэс щIыналъэ зэхуа-
кухэм щызэпрашащ, куэ-
дым бжыхьхэр ирагъэувэ-
кIащ, гъуэгу дамыгъэхэр 
къа гъэщIэрэщIэжащ, лъэ-
мыжхэр зэрагъэпэщыжащ. 
ЕхъулIэныгъэ нэхъыщхьэ-
ра щи, гъуэгухэр нэхъ шына-
гъуэншэ хъуащ. Илъэси т-
хум и кIуэцIкIэ гъуэгухэр 

егъэ фIэкIуэным мылъкуу 
халъхьар сом мелард        
20,5-м щIегъу, абы щыщу 
сом мелард 14,7-р ди рес-
публикэм и бюджетым къы-
хэкIыу. 

«Дэ дяпэкIи Къэбэрдей-
Балъкъэрым и гъуэгухэм я 
фIагъымрэ шынагъуэнша-
гъэмрэ едгъэфIэкIуэнущ, - 
щитхащ КIуэкIуэ Казбек и 
телеграм каналым. - Абы 
лъаб жьэ хуохъу УФ-м и 
Президентым накъыгъэм 
къыдигъэкIа «Урысейм - 

2030 гъэм, зегъэубгъуауэ - 
2036 гъэм пщIондэ зэры-
зиужьыну щIыкIэм епха 
лъэпкъ мурадхэр» унафэр. 
Транспортымрэ гъуэгу-
хэмрэ едгъэ фIэкIуэныр дэ 
лэжьыгъэ псо ми япэ идо-
гъэщ. Абы бы дэу епхащ 
 туризмэри, ухуэныгъэ лэ-
жьыгъэхэри, экономикэм и 
мэкъумэш къудамэри, цIы-
хубэм и псэу кIэри. Iуэ хум 
етхьэлIапхъэ псори диIэщ, 
лэжьыгъэ хэр йокIуэкI, 
лъэныкъуэ псом кIи къэрал 

унафэщ I хэм дечэнджэщ 
зэпытщ».

КIуэкIуэ Казбек хьэщIэ-
хэм фIы щIэ яхуищIащ Къэ-
бэр дей-Балъкъэрым къы-
зэ реб лэгъам, абы и гъуэгу-
транспорт къудамэм гулъы-
тэшхуэ къы зэ ры хуа щIым 
щхьэкIэ: «ЦIыхубэ кIэлъып-
лъы ны гъэхэм я фIыгъэкIэ 
ди къэ-ралым кIуэ пэтми и 
гъуэгухэр нэхъыфI икIи        
нэхъ шынагъуэншэ зэры-
хъунум шэч къытесхьэр-
къым».

Гъуэгу агентствэм и зэIущIэ

Дунейм
щыхъыбархэр

Зыгъэхьэзырар 
ЩХЬЭЩЭМЫЩI  Изэщ.

Дыгъужь пэтрэ и гъунэгъу 
едыгъуэркъым.

Лъэпкъ Iущыгъэ:

Щыгъуэ  псалъэ

Гуапэт, щэныфIэт,
и IэщIагъэм хуэIэижьт

Махуэгъэпс

ПсэгъэгуфIэ пэхуэщIэхэм заубгъу
«Адыгэ псалъэ» газе-

тым и лэ жьа кIуэхэм хъы-
бар гуауэ къытIэрыхьащ: 
и ныбжьыр илъэс 76-м 
иту дунейм ехыжащ 
илъэс куэдкIэ псэ хьэ лэ-
лу къыддэлэжьа, фIыуэ 
тлъагъуу икIи дыкъэ зы-
лъагъужу дыкъызде кIуэ-
кIа, корректор Iэзэу диIа 
Афэ (Хьэсанэ) Тамарэ 
Къарс и пхъур. Лъэпкъ 
хабзэмрэ нэ мысымрэ  
хъумэнымкIэ ди гупым 
шхэпс хуэхъухэм ящыщу 
къытхэтащ а бзылъхугъэ 
щыпкъэр, и гъащIэ псор 
адыгэбзэм хуэлэжьэным 
тезыухуар.

АНЭДЭЛЪХУБЗЭМ гу  
хуищIауэ, ар и псэм хэлъу 
къэхъуащ Тамарэ. Курыт 
школыр ехъулIэныгъэкIэ къиуха нэужь, ар 
щIэтIысхьащ КъБКъУ-м адыгэбзэмрэ лите-
ратурэмкIэ, урысыбзэмрэ литературэмкIэ и 
къудамэм, а унэтIыныгъэмкIэ бгъэ дэлъ щIэ-
ныгъэм нэхъри хигъэхъуэн мура дыр иIэу. 
Зэреджэм хуэдэури «Адыгэ псалъэ» (абы 
щыгъуэ «Ленин гъуэгу») газетым къэуващ 
корректорым и дэIэпыкъуэгъуу. Хъыджэбз 
жаным, набдзэгубдзаплъэм хэлъ жэуаплы-
ныгъэм гу лъатащ редакцэм и унафэщIхэм 
икIи куэд дэмыкIыу дзыхь хуащIащ коррек-
тор лэжьыгъэр. 

ЖыпIэнурамэ, ар дэтхэнэми тэмэму ху зэ-
фIэмыхын IэнатIэщ, газетым кIуэ тхыгъэ 
къэс зы сатыри къэмынэу, набдзэгуб дзап-
лъэу, теплъэкъукI хэмылъу уеджэ жы ныр, хэт 
щыуагъэхэр зэгъэзэхуэжауэ и пIэ игъэувэ-
жыныр Iуэху къызэрыгуэкIкъыми. Ар къы зы-
хуэтыншэу зыхузэфIэкIынури  щI э  ныгъэ куу, 
хэлъэт, шыIэныгъэ, жэуап лыныгъэ хуэдэ хьэл-
хэр зи щэным хэлъ лэ жьакIуэращ. Апхуэдэт 
Афэ Тамарэ. Илъэс 50-кIэ а IэнатIэм пэрытащ 
ар, и лэжьыгъэм темыплъэ къукIыу.

Урысей Федерацэм мы 
гъэм етхуанэу щекIуэкIащ 
«Фэеплъ жыг ха дэ хэр» зы-
фIаща жылагъуэ Iуэху гъуэ 
дахэр. ЕтIуанэ дунейпсо за-
уэм и мафIэсым зи щхьэ хэ-
зылъхьа ди лъахэгъу мел-
уанхэм я фэеплъыр 
 хъу мэ ным, абыхэм зэрахьа 
хахуагъэмрэ лIыгъэмрэ къы-
дэ кIуэтей щIэблэм зыхегъэ-
щIэ ным хуэунэтIа жэрдэмым 
къы хы хьар ди къэралым и 
щIыналъэхэм я закъуэкъым. 
Гу къэ кIым къигъэув Iуэху-
гъуэхэр даIыгъащ къэрал 
 39-м. ЖэрдэмщIакIуэхэм зэ-
ры  жаIамкIэ, мыгъэрей Iуэ-
хум храгъэубыдащ щIыпIэ-
щIы пIэ кIэрэ щекIуэкIа за-
уэхэм, хьэлэбэлыкъхэм хэ-
кIуэ да ди хэкуэгъухэри. 
Ап хуэдэ щIы кIэ кIэ, фэеплъ 
пэхуэщIэм кърагъэубыдащ 
Хэкум и щIыхьыр IэщэкIэ зы-
хъумэ дэтхэнэ зы зауэлIри.

«ФЭЕПЛЪ жыг хадэхэр» пэ-
хуэщIэм псом хуэмыдэу пщIэ 
щигъуэтащ Кавказым хиубыдэ 
щIыналъэхэмрэ хэгъэгухэмрэ. 
Ар икIи гъэщIэгъуэн хуэдэ-
къым: Кавказым и щIыдэлъху 
лъэпкъхэм я дуней лъагъукIэм 
гуэх имыIэу епха Iуэхугъуэщ 
цIыхум и цIэкIэ жыг гъэтIы-
сыныр. Адыгэхэм хабзэу къа-
догъуэгурыкIуэ, псалъэм и 
хьэтыркIэ, цIыхухэр щызэблэкI 
щIыпIэм деж жыг щыгъэ тIы-
сыныр: е, и къудамэхэм задза 
нэужь, и жьауэм блэкIыр щIэ-
тIысхьэнщ, е, и хъугъуэ ихуа 
нэужь, къыпыкIэ пхъэщ хьэ-
мыщхьэм деж Iэбэнщ. Сыт 
хуэ  дэу щымытми, адыгэ 
фIэщ хъуныгъэм жыгым псэ 
Iуту егъэув, абы и фIыгъэр 
цIыхум екIмэ, псэми тыншы-
гъуэ игъуэту къалъытэ. Пэхуэ-
щIэр къэ рал жылагъуэ лэжьа-
кIуэхэм я жэрдэму къежьами, 
лъэпкъ хабзэм и зы налъэ зы-
гъэкIуатэ Iуэхугъуэ дахэуи 
къыщIэкIащ.

«Фэеплъ жыг хадэхэр» пэ-
хуэ щIэм ипкъ иткIэ фIыуэ 
зэпэIудза щIыпIэ зэхуэмы-
дэхэм жыг мелуан 27-м щIигъу 
щагъэтIысыну къалэн зыща-
щIыжат жэрдэмщIакIуэхэм. 
Иджыри къыздэсым а Iуэху-
гъуэ щIагъуэм цIыху мин 700 
нэхърэ мынэхъ мащIэ хэту 
 къекIуэкIащ. Ауэ мы гъэм пэ-
хуэщIэм хэпщIыкIыу зиуб-
гъуащ, хасэну зытраухуа жыг 
бжыгъэми фIыуэ щIигъуащ. 
Апхуэдэу Урысеймрэ гъунэгъу 
къэралхэмрэ жыг мелуан 38-
рэ щагъэтIысащ. УФ-м щIы-

ЛIэщIыгъуэ блэкIам и 60 
гъэхэм ООН-м щхьэтечу 
щы тепсэлъыхьу щыщIад-
зат ди планетэм цIыхуу те-
сым я бжыгъэм псынщIэ 
ды дэу зэрыхэхъуэм къи-
шэн кIэ хъуну гуныкъуэ-
гъуэр  зыхуэдэм. 

ГЪЭ БЛЭКIАХЭМ къызэ-
ра гъэ лъэ гъуамкIэ, щIэ ны-
гъэры ла жьэхэр а лъэхъэнэм 
зыгъэпIейтеяр щхьэусы-
гъуэн шэтэкъым, 1999 гъэм и 
жэпуэгъуэ мазэм ди плане-
тэм щыпсэуам я бжыгъэр, 
1960 гъэм елъытауэ (илъэс 
39-м къриубыдэу!), тIукIэ нэ-
хъыбэ зэрыхъуар къэт-
лъытэмэ. 

ЩIы Хъурейм цIыхуу те-
сым я дунейпсо махуэу ба-
дзэуэгъуэм и 11-р къыща-
лъы  тар ООН-м и Ассамблее 
Нэхъыщхьэу 1990 гъэм и ды-
гъэгъазэм екIуэкIарщ. А  
пIалъэм щIрагъэхьэлIам и 
щхьэу сыгъуэу къалъытэр 
1987 гъэм бадзэуэгъуэм и 
11-р ди планетэм цIыхуу те-
там я бжыгъэр меларди 5-м 
щыщ хьэдэха махуэу зэ ры-
щы тырщ. 

ЛIэщIыгъуэкIэрэ екIуэкIат 
цIыхухэм я бжыгъэм зэры-
зихъуэж щIагъуэ щымыIэу. 
Уеблэмэ мелардым щынэ-
сар XVIII - XIX лIэщIыгъуэхэм 
я зэпылъыпIэрщ. АрщхьэкIэ, 
адэкIэ къэхъуар гъэщIэ-
гъуэн дыдэщ: ди планетэм 
цIыхуу тетам я бжыгъэр ме-
лардитIым нэсыным ихьар 
абы къыкIэлъыкIуа илъэси 
130-рэ иримыкъущ! Ауэрэ 
здекIуэкIым, 1950 гъэм ди 
планетэм цIыхуу щыпсэуа-
хэр меларди 2,5-м щхьэдэ-
хащ. 

Ямылейуэ хэхъуэн щы-
щIэд дзар, ищхьэкIэ зэры-
щы жытIащи, XX лIэщIы-
гъуэм и етIуанэ Iыхьэрщ. 
Апхуэдэу, 1974 гъэм мелар-

Унагъуэхэр 
даIыгъыу

Ди къэралым къыщыпа-
щащ унагъуэ ипотекэмкIэ 
прог рам мэм - абы и пIалъэр 
2030 гъэ пщIондэ ягъэIэп-
хъуащ. Урысейм Финансхэм-
кIэ и министерствэм къызэ-
ри гъэ лъэгъуамкIэ, псэупIэ 
къращэхуну илъэсым про-
центи 6 зытехуэу ят креди-
тыр къащтэфынущ зи ныб-
жьыр илъэ сих иримыкъуа 
зы сабий нэхъ мыхъуми зы-
щIэс бынуна гъуэхэм.

Москва, Подмосковье, Пе-
тербург, Ленинград област-
хэм щыпсэухэм ухуэныгъэ-
щIэхэм псэупIэ къыщащэхуну 
е унэ яухуэн папщIэ кредиту 
къащтэфынущ сом мелуан 
 12-м нэблагъэ, къэралым и 
адрей щIыналъэхэм я цIы ху-
хэм - мелуани 6-м нэс. Хуей 
хъумэ, ахъшэр нэхъыби ящIы-
фынущ. Къапщтэмэ, Москва, 
Подмосковье, Петербург, Ле-
нинград областхэм сом ме л-
уан 30-м, адрей хэгъэгухэм - 

уэпс хъугъуэфIыгъуэхэмрэ 
эко логиемкIэ и министрым и 
къуэдзэ Аноприенкэ Сергей 
зэрыжиIамкIэ, зытрагъэп сы-
хьа бжыгъэр куэдкIэ нэхъыбэ 
хъуныр къызыхэкIар щIына-
лъэхэм я волонтёрхэм я жы-
джэрагъырщ, мэзымрэ мэ зы-
лъэхэмрэ хъумэнымрэ яхэ-
щIар зэфIэгъэувэжынымкIэ 
щыIэ щIалэгъуалэ зэгухьэны-
гъэхэм яхэлъ гууз-лыузырщ. 
Абы къищынэмыщIауэ, мы-
хьэ  нэшхуэ иIащ «Дыкъэзыу-
хъуреихь дуней» къэралпсо 
пэхуэщIэм ипкъ иткIэ жыг ха-
дэ хэмрэ мэзхэмрэ зегъэу-
жьын хуейуэ къигъэув Iуэху-
гъуэхэр ягъэзэщIэну щIыпIэхэ-
ми къазэрыпэщылъым. Къэ-
бэрдей-Балъкъэрым и закъуэ 
щIыпIи 110-м деж жыгхэр ща-
гъэтIысащ. Къызэралъытэм-
кIэ, къэрал псом апхуэдэу 
жыджэру икIи щIэгъэхуэбжьа-
уэ жэрдэмым и гъэзэщIэным 
зыщиубгъуакъым.

«Мураду диIахэм еплъытмэ, 
мы гъэм жыг гъэтIысынымкIэ 
ди гугъэхэр процент 42-кIэ нэ-
хъыбэу зэрыдгъэзэщIар нэ-
рылъагъущ. Дауи, а бжыгъэм 
нэхъыбэр къызылъысыр ди 
къэралым хыхьэ щIыналъэхэ-
ращ, гъатхэм ирихьэлIэу щIы-
пIэхэм щхъуантIагъэр нэхъыбэ 
щыщIыным зэрытехуаращ. 
Ха мэ къэралхэм, ди Iуэху-
щIэгъу хэм зэрыжаIамкIэ, 
фэеплъ жыг хадэхэм жыг ми-
ни 10-м нэблагъэ щагъэтIы-
сащ. Илъэситхум къриубыдэу 
дэ тху зэфIэкIащ дунейм и 
щIыпIэ куэ дым жыг мелуани 
130-м щIигъу щыхэтсэну. А 
бжыгъэхэм къагъэлъагъуэ а 
гукъэкIым дэни пщIэ зэры-
щиIэр, гупсысэм щIэлъ ма-
мыр щIагъыбзэр зыщыщ 
лъэп къым емылъытауэ дэт-
хэнэ зы цIыхуми къызэрыгуры-
Iуэр. Едгъэжьа Iуэхум, къы-
зэрызгурыIуэмкIэ, зэи и пIа-
лъэр икIынукъым, дапщэщи 
щIэупщIэ иIэнущ. Арыххэуи, 
дэ сыт щыгъуи дыхьэзырщ мы 
гукъэкIым къыпызыщэ лъэба-
къуэхэр сыт щыгъуи тчыну, ар 
нэхъыбэм ялъэдгъэIэсыну. 
Пса лъэм къыдэкIуэу къыхэз-
гъэщыну сыхуейт УФ-м Хамэ 
къэрал IуэхухэмкIэ и минис-
терствэмрэ Хамэ къэралхэм 
ядэлэжьэнымкIэ и къулыкъу-

щIапIэмрэ дапщэщи лэжьы-
гъэшхуэ къызэрыддрагъэ кIуэ-
кIыр», - жиIащ Аноприенкэ 
Сергей.

«ТекIуэныгъэм и волонтёр-
хэр» урысейпсо жылагъуэ зэ-
гухьэныгъэм и унафэщI Занкэ 
Ольгэ иригушхуэу къыхигъэ-
щащ жыг гъэтIысыным епха 
гукъэкIыр къэрал 38-м къы-
зэрыдаIыгъар. «Мы гъэм а 
бжы гъэр нэхъыбэ хъуащ. 
Иджы дэ къытхыхьащ Литва, 
Бан гладеш, Лаос, Хьэбашэ 
(Эфиопие) къэралхэр. «Фэ-
еплъ жыг хадэхэм» я гъунэхэр 
илъэс къэс зэлъыIуокIуэт, 
къы хыхьа лъэпкъхэмрэ жыла-
гъуэхэмрэ я гупсысэкIэ щIэ-
щыгъуэ гуэрхэр къыхалъ хьэу-
рэ зеужь. Ауэ, псом нэхърэ нэ-
хъыщхьэращи, пэхуэщIэм и 
лъабжьэм щIэлъ гупсысэр 
псоми къыддаIыгъ - мамыры-
гъэм нэхъыфI зэрыщымыIэр, 
ар тхуэзыхъумахэм я фэеп-
лъыр кIуэд зэрымыхъунур», - 
къыхигъэщащ Занкэ Ольгэ.

Къэбэрдей-Балъкъэрым 
ще кIуэкIа псапащIэ-жылагъуэ 
Iуэхум хэтащ зи ныбжь хэ-
кIуэтахэри, зи къару илъыгъуэ-
хэри, студентхэри, курыт 
еджа  пIэм кIуэ ныбжьы щIэ-
хэри. ГъащIэмрэ псэуныгъэм-
рэ я уасэм фIыуэ щыгъуазэ нэ-
хъыжьыфIхэм я псалъэм 
къыхэщырт жыгыр мамыры-

гъэм и дамыгъэу, фIым щызы-
гъэгугъ, дахагъэм упэзы-
гъаплъэ гукъэкIыу зэры щы-
тыр. «Дунейм цIыхущIэ къы -
щы техьэкIэ, ущогуфIыкI, а 
гуфIэгъуэм уи хъуреягъкIэ 
къыщыт цIыхухэри къепшэлIэ-
ну ухэтщ. ЛъхугъэщIэм Iэджэ 
гугъапIи ирапх, къызыхуэ-
хъуахэм яхузэфIэмыкIа е 
зыщIэхъуэпсу зыхунэмысахэр 
нагъэсыну щогугъ. Апхуэдэ 
ды дэщ дызытет дунейри зэры-
гугъэр. Ар щIэмычэу къыдотэ, 
и хъугъуэфIыгъуэхэмкIэ къыд-
догуашэ. Дауэ-тIэ апхуэдиз 
хъерыр къыпхуэзыщIэм а ма-
щIэмкIэ узэрыкIэлъымыIэбэ-
нур? Си щхьэкIэ, сфIэфIу 
Iуэхум сыхыхьэнущ, а згъэ-
тIысыну жыгым хьэтыр зэри-
Iэм нэхъри си лъэр щIигъэкIыу 
сыкъришэжьащ. Хэку за-
уэшхуэм хэкIуэда си адэ къуэ-
шитIри си анэ дэлъхури щIэб-
лэншэу къэнащ. Си ужькIэ хэт 
абыхэм я цIэр къизыIуэжынур 
жыс Iэу сыщыдзыхэ куэд дыдэ-
рэ къохъу. Ауэ мы жыгыщIэм 
къыпэкIуэну фIыгъуэм цIыху 
игъэгуфIэнущ, дунейм къы-
техьа сабийм хуэдэу, апщIон-
дэхуи а гуфIэгъуэм ди япэ ища 
тхьэмыщкIэхэм я псэри да-
хэкIэ игъэпIейтеинущ. Апхуэдэ 
фIэщхъуныгъэм къару къыс-
хелъхьэ, гукъыдэжыншэ сы-
зыщI гупсысэхэр сщхьэще-

хури, сфIэфIу мы Iуэху дахэм 
сыкъыхохьэ», – жиIащ жэрдэм 
гъэщIэгъуэным къекIуэлIахэм 
ящыщщ, Налшык къалэ 
щыпсэу Щоджэн ФатIимэт.

УФ-м щIыуэпс хъугъуэфIы-
гъуэхэмрэ экологиемкIэ и ми-
нистрым и япэ къуэдзэ Цыга-
нов Константин зэрыжиIамкIэ, 
нэхъыбэу щIыпIэхэм щагъэ-
тIысар жыгей, уэздыгъей, 
псей, дыкъуэнагъ, кIей, кIар-
цей жыгхэрщ. Ауэ къыхэкIащ 
псейщэху, чын Iэней, чыцIыб-
жьей хуэдэхэр хэзысахэри. 
Къэбэрдей-Балъкъэрым гу-
лъытэ хэха щыхуащIащ жыгей 
плъыжьым. «Кавказ Ищ-
хъэрэм жыг зэмылIэужьыгъуэ 
Iэ джэ къыщыхъуми, жыгей 
плъыжьым щIыпIэ куэд дыдэм 
ущрихьэлIэркъым. Абы йозэгъ 
Къэбэрдей-Балъкъэрым и 
щIыуэпсыр, нэхъыбэу ущри-
хьэлIэнури ди щIыналъэращ. 
Жыгей плъыжьыр къыдекIуэкI 
жыг лъэпкъыгъуэхэм яхоза-
гъэ, и ягъэ яригъэкIыркъым, 
езыми лей къылъысыркъым. 
Илъэс зыбжанэ фIэкIа хуей-
къым мы жыг лIэужьыгъуэм 
пкъы ищIу щхьэкIэ игъуэтын 
щхьэкIэ. ЖыIэн хуейщ, илъэ-
сым къриубыдэу жыгым сан-
тиметритI-щы хигъахъуэу зэ-
ры кIыр. Жыгыр гуащIафIэщ, 
удыныщIэгъуафIэкъым, зы-
гъэгусэрейуэ щыткъым. Псы-
Iагъэ фIэфIщи, гъэмахуэ шы-
лэм ар щыкI щIыпIэм щIы-
IэтыIэу щытынущ. Абы къищы-
нэмыщIауэ, цIыхум и ягъэ 
иригъэкIыу хьэуам хэлъ пкъы-
гъуэхэр зэщIешэ, езыр тхьэм-
пэбэщи, жьауэшхуэ едз. 
 Нэхъыщхьэращи, узыфэхэм 
ящы  шынэркъым, хьэпIацIэ 
зэ мы лIэужьыгъуэхэри зыхи-
щIэркъым», – къыхагъэщ 
жыгым и пIалъэм фIыуэ хэзы-
щIыкI IэщIагъэлIхэм.

ЗэрыжаIэщи, зы жыгыр – зы 
тхыдэщ, зы гъащIэщ. Къуэ 
къызыхэхъуа адыгэ унагъуэм 
жыг игъэтIысу хабзэ щыIэщ, 
пщэдейрей махуэхэм гугъэ 
зэрыхуиIэр, я къуэпсри мыгъу-
жу игъащIэкIэ зэрыщыIэнум 
фIэщхъуныгъэ хуаIэу. Арых-
хэуи, жэрдэмщIакIуэхэм къы-
халъхьэ гукъэкI дахэр къэкIуэ-
ну зэманхэм поджэж, ды-
къэзыухъуреихь дунейми щIэ-
щыгъуагърэ щхьэпагърэ 
хэзылъхьэ гупсысэщ. Къищы-
нэмыщIауэ, псапэшхуэ зы-
пылъ гукъэкIщ. Зауае мафIэ-
сым хэкIуэда куэдыр апхуэдэ 
щIыкIэкIэ дигу къыдогъэкIыж, 
я псэхэр догъэгуфIэ.

ШУРДЫМ Динэ.

1500-рэ щIэхуэну
Налшык къалэ зыкъы щы зы Iэт «КъуэкIыпIэ» хьэб лэщIэм 

школыщIэ къы щыу нэхуащ. «Къалэн куэд зыгъэзащIэ рес-
публикэ гимназие» зы фIаща курыт еджапIэм сабийрэ ныб-
жьыщIэу 1500-рэ къыхуэщтэнущ. 

КЪАТИЩУ зэтет школыщIэм, къедза и пщIантIэри хэту,  метр 
зэбгъузэнатIэ мин 20-м щIигъу къызэщIеубыдэ. 

ЕджапIэщIэр иджырей мардэхэм къитIасэ стерео-видео 
Iэмэп сымэхэмкIэ узэдащ. Зыхуей-зыхуэныкъуэ псо ри зыщIа-
гъэува шхапIэм цIыху 750-рэ щIэхуэнущ.

Зэхыхьэхэр, концертхэр щра гъэ кIуэкI хъуну пэшыш хуэм цIыху 
800-м щIигъу щызэIущIэфынущ, утыкум къы щыпсэлъэнухэм, 
концерт щызыгъэлъэгъуэнухэм зыщагъэхьэзыр хъуну пэшхэр 
яIэщ.

Тхылъ хъумапIэм дэ щIыгъущ  тетIысхьэпIэ щабэхэр зыщIа-
гъэува пэшыш хуэу цIыху 45-рэ зыщIэхуэнур, дерсхэм зыщызы-
гъэгъуазэу абдежым щеджэнухэм папщIэ хагъэщхьэхукIар. 

ШколыщIэм хэтщ сабийхэмрэ ныбжьыщIэхэмрэ щIэ ны гъэ 
гуэдзэн щрат классхэр, лэжьыгъэ зэмылIэужьыгъуэ хэм щыхуа-
гъэхьэзыр пэшхэр, робототехникэм хуэщIар. Спорт зэхуэщ-
хьэхуэхэм хуа гъэпсащ пэш зыбжанэ. Школ пщIантIэм зыщ-
рагъэуб гъуащ футбол, баскетбол, волейбол щыджэгу хъуну  
утыкухэм, нэхъ цIыкIухэм хухахари хэту. 

«Егъэджэныгъэ» лъэпкъ проектым хыхьэу, Налшык къалэ 
щаухуа школышхуэр къызыхуэтыншэщ. Къегъэ щIылIа Iэ-
гъуэблагъэмрэ езы еджапIэм и унэ кIуэцIхэмрэ мы зэманым 
зэщIагъэкъабзэ, унэлъащIэхэр щIагъэувэ. 

КЪАНКЪУЛ КIулиц. 

И лэжьыгъэр хьэлэлу зэ-
рырихьэкIым и закъуэтэ-
къым Тамарэ гупым пщIэ ш-
хуэрэ нэмысрэ щIыхуэт-
щIыр. Абы и хьэл-щэныр, 
и дуней тетыкIэр дагъуэн-
шэт жыпIэмэ, егъэлея мы-
хъуну къытщохъу. Ап хуэдэ 
лэжьэгъу щыпкъэ ди Iэу 
дыкъызэрекIуэкIари фIы-
гъуэшхуэу къыдолъы тэ.

Гуп ущы хъукIэ, гуфIэ-
гъуи гузэвэгъуи урохьэлIэ. 
Апхуэ дэхэм дежи дыщи-
мыгъауэу, емыкIу къыт-
темыхуэу Iуэхур тэмэму зэ-
рызэфIэтхыным гулъы-
тэш хуэ хуищIу щытащ 
бзылъхугъэ акъылыфIэм. 
ЕхъулIэныгъэу редакцэм 
диIэхэми гуп зэкъуэту ды-
къызэрекIуэкIми, шэч хэ-
мылъу, Тамарэ хуэдэ нэ-

хъыжьыфI хэм я гуащIи, я зэфIэкIи хэлъщ.
Нэмысрэ хабзэрэ зыхэлъу дунейм тет 

бзылъхугъэм унагъуэ дахэкIи Тхьэр къы-
хуэупсат. Лъэпкъ хабзэрэ нэмысрэ зэрылъ, 
щIэныгъэм пщIэ щиIэ адыгэ унагъуэт абырэ 
и щхьэгъусэ Афэ Мухьэмэдрэ (и ахърэтыр 
нэху Тхьэм ищI) яухуар. Зэщ хьэгъусэхэм 
щIа литI къащIэуващ. Быным щапхъэу къа-
щтащ я адэ-анэм яхэлъ хьэл-щэн екIур, фIа-
гъыу ябгъэдэлъ псори. Аслъэни Алими 
щIэныгъэ нэхъыщхьэ, IэщIагъэ ирагъэгъуэ-
тащ, езыхэри унагъуэ хъужахэщ, я адэ-анэм 
я пщIэр яIэту. Тамарэ и дежкIэ фIыгъуэ мы-
лъытэт и къуэрылъху цIыкIухэр. 

Дунейм ехыжащ ди гупым пщIэшхуэ щы-
зиIа нэхъыжьыфIыр, и щIэблэми, зыхэс 
лъэпкъми, гъунэгъу-жэрэгъухэми фIыуэ   
къалъагъуу щыта бзылъхугъэ щыпкъэр, анэ 
гумащIэр, анэшхуэ IэфIыр. И ахърэтыр нэху 
Алыхьым ищI, дыхуэарэзыщ!

«Адыгэ псалъэ» газетым и
лэжьакIуэхэм къабгъэдэкIыу.

мелуан 15-м нэблагъэм на-
гъэ сыфынущ. Ауэ унагъуэ 
ипоте кэм къыщыгъэлъэгъуа 
бжы  гъэм щIигъу ахъшэм те-
хуэ процентыр къызэрыхуаб-
жынур рынокым щызекIуэ уа-
сэмкIэщ. 

Унагъуэ ипотекэ програм-
мэмкIэ япэ Iыхьэу епт ахъшэр 
псэупIэ къэпщэхум и уасэм и 
процент 20-рщ. Апхуэдэу а 
программэм хэмыхуауэ псэу-
пIэ ипотекэ къэзыщтахэм са-
бий къахэхъуа нэужь, адэкIэ я 
щIыхуэр проценти 6-кIэ къра-
гъэбжыжыну Iэмал яIэщ.

Я хуитыныгъэхэм 
папщIэ

Тыркум и зыгъэпсэхупIэ 
щIыпIэхэм я псы Iуфэ есы-
пIэхэр, дыгъэ зегъэупIэхэр 
уней хьэщIэщхэмрэ Iуэху-
щIапIэхэмрэ хабзэм къемы-
зэгъыу зэраубыдымкIэ мы-
арэзыуэ щIыпIэм и цIы хухэм 
зыкъаIэтащ. Жы лагъуэм зэ-
рызыкъаIэтар диIыгъащ 
Тыр кум и ЛэжьакIуэ партым, 
абыи къелъытэ апхуэдэ щIы-
кIэкIэ щIыналъэм и цIыхухэм 
лей къытрагъэхьэу.

Апхуэдэ мыарэзыныгъэхэр 
щекIуэкIыр Измир къалэм 
щыIэ Эгейскэ хым и псы Iу-
фэхэрщ. «Turkiye Turizm» къы-
дэкIыгъуэм зэритымкIэ, а 
щIыпIэм щыIэ хьэщIэщхэм я 
шэтырхэр дэнэкIи къыщра-
гъэувэкIащ, цIыхухэм хуиту 
зекIуапIи зыгъэпсэхупIи ира-
мыту. ЛэжьакIуэ партым къы-
зэригъэлъагъуэмкIэ, псы Iу-
фэм екIуэкI зыгъэпсэхупIэ 
щIы пIэхэр къэрал мылъкущ, 
абы икъ иткIи цIыхум и хуи-
тыныгъэм теухуауэ конститу-
цэм къыщыгъэлъэгъуа хаб-
зэхэр къызэпауд.

Партым и лIыкIуэхэм тра-
гъэчыныхь щIыпIэ къэрал 
 къулыкъущIэхэм а IуэхумкIэ 
жэуап зэрахьым икIи жыла-
гъуэр хуиту псы Iуфэ зыгъэп-
сэ хупIэхэм IухьэнымкIэ я 
хуиты ныгъэхэр зэфIагъэувэ-
жыну къыхураджэ.

 
Бадзэуэгъуэм и 11,

бэрэжьей

ЦIыху бжыгъэм хэхъуэным 
и дунейпсо махуэщ

Шоколадым и дунейпсо ма-
хуэщ

1958 гъэм «Кабардинка» 
къэ рал къэфакIуэ ансамблыр 
Монголием кIуащ, абы и 
лъэпкъ махуэшхуэм хэтын па-
пщIэ.

1932 гъэм къалъхуащ биоло-
гие щIэныгъэхэмкIэ доктор, 
профессор, КъБР-м щIэны-
гъэхэмкIэ щIыхь зиIэ и лэжьа-
кIуэ КIэрэф Майе.

1948 гъэм къалъхуащ              
КъБР-м и цIыхубэ артист       
Къуныжь Алим.

Дунейм и щытыкIэнур
«pogoda.yandex.ru» сайтым 
зэритымкIэ, республикэм 
у фауэ щыщытынущ.  Хуабэр 
махуэм градус 25 - 27-рэ, 
жэщым градус 18 щыхъунущ.

Бадзэуэгъуэм и 12, 
махуэку

Граждан авиацэм и бортзе-
хьэм и дунейпсо махуэщ

Урысейм щагъэлъапIэ су-
рэттехым и махуэр

1927 гъэм къалъхуащ скуль-
птор Iэзэ, УФ-м, КъБР-м 
щIыхь зиIэ я сурэтыщI ТхьэкIу-
машэ Михаил.

1947 гъэм къалъхуащ социо-
логие щIэныгъэхэмкIэ доктор, 
АКъУ-м и профессор, Адыгэ 
Республикэм и Iэтащхьэу 
илъэс куэдкIэ лэжьа Тхьэ кIу-
шынэ Аслъэнджэрий.

1958 гъэм къалъхуащ 
КъШР-м и цIыхубэ усакIуэ, 
КъБР-м щэнхабзэмкIэ щIыхь 
зиIэ и лэжьакIуэ Пщыгъусэ 
Аслъэнбэч.

1958 гъэм къалъхуащ дзю-
домкIэ дунейм и чемпион 
Лъэцэр Хьэзрэт.

Дунейм и щытыкIэнур
«pogoda.yandex.ru» сайтым 
зэритымкIэ, республикэм уэ-
фIу щыщытынущ. Хуабэр ма-
хуэм градус 26 - 29-рэ, жэ-
щым градус 19 щыхъунущ.

ди 4-м дынэсащ. Илъэс 13 
дэкIри, ищхьэкIи зэры щы-
жытIащи, 1987 гъэм, ЩIы 
Хъурейм къытехутащ ме-
лардитхум «дынэзышэса» 
са бийр. КъыкIэлъыкIуа 
илъэс 12-р зэриухыу (XXI 
лIэщIыгъуэм дыщыхыхьам), 
псори дызэхэту ди бжыгъэр 
мелардихым щхьэдэзыгъэ-
хари дунейм къытехьащ. 
Иджыри илъэс 12 къыщы-
зэднэкIа 2011 гъэм жэпуэ-
гъуэм и 31-м ООН-м хъыбар 
зэбгригъэхащ ЩIы Хъурейм 
цIыхуу тесым я бжыгъэр ме-
ларди 7-м зэрынэсамкIэ. 

2024 гъэм и мазаем а 
бжы гъэр меларди 8,09-м 
щIи гъуащ.

Абы къикIыр аращи, 1800 - 
2024 илъэсхэм я зэхуакум 
хуэдийкIэ хэхъуащ! АдэкIи 
апхуэдэу екIуэкIмэ, зэрыгу-
рыIу эгъуэщи, нэхъ псынщIэ-
жу нэхъыбэж дызэрыхъу-
ным шэч къытехьэгъуейщ. 

Абы щыгъуэми, щIэны-
гъэлI хэми зэрыжаIэу, 
 ООН-м щылажьэхэр мы Iуэ-
хум щIытегузэвыхьыр псом 
я дежкIи гурыIуэгъуэ хъунут, 
ди планетэм цIыхуу тетым я 
бжыгъэр адэкIи нэхъ псын-
щIэжу зэрыхэхъуэми а Iуэ хум 
дяпэкIэ дызыхуишэнкIэ хъуну 
зыхуагъэфащэхэми дегупсы-
су щытыгъамэ. Уэ сыти жыIи, 
ООН-м ядэлажьэ Iэ щIа-
гъэлIхэм къызэралъы тэм кIэ, 
къызэрекIуэкIым ды  тетмэ, 
2050 гъэм ЩIы  Хъу рейм 
цIыхуу щыпсэуну хэм  я бжы-
гъэр мелард 11-м нэ сынущ. 

ИтIани, дызэрыщыгъуазэ-
щи, ЩIы Хъурейр зэрыщыту 
къэтщтэнщи, къэралхэм, 
щIыналъэхэм, континент-
хэм щыпсэухэм я бжыгъэм 
зэ ры щыхэхъуэр зэхуэдэ-
къым. 

Зи гугъу тщIы мы Iуэхум 
ехьэлIауэ 1994 гъэм и фо-
кIадэм Мысырым и къала-

щхьэ Каир щекIуэкIат къэра-
ли 179-м я лIыкIуэхэр зыхэта 
зэхуэс гукъинэж. Абы щы-
хэплъат блэкIа лъэхъэнэхэм 
ЩIы Хъурейм (зэрыщыту 
къат щтэмэ) зыужьыкIэу 
иIам рэ цIыхуу тетым я псэу-
кIэм зэхъуэкIыныгъэу игъуэ-
тар зыхуэдэмрэ. 

Зэхыхьэм къыщащта про-
граммэу къыкIэлъыкIуа 
илъэс 20-м тещIыхьам къы-
щыгъэлъэгъуат а пIалъэм 
къриубыдэу ди планетэм 
цIыхуу тетынухэм я щыIэкIэ-
псэукIэр зыхуэдэнум щы-
гъуазэ зыхуэщIынымрэ я 
бжыгъэм зэрызихъуэжам 
кIэ лъып лъынымкIэ лэжьып-
хъэхэр. А программэм 
иратхат зи зыужьыныгъэкIэ 
 адрейхэм къакIэрыху къэ-
ралхэм запыщIэнымкIэ, 
щып  сэу хэр зыхэт тхьэмыщ-
кIагъэм къыхэшынымкIэ, 
дэхуэхахэм щIэныгъэ егъэ-
гъуэтынымкIэ, сабий куэд 
зиIэ унагъуэхэм защIэгъэ-
къуэ нымкIэ хэкIыпIэу къа-
лъытэхэри. 

Къыхэгъэщыпхъэщ, къы-
зэрыунэхурэ илъэс пщIы 
бжыгъэ фIэкIа дэмыкIами, 
ООО-м къыгуэхыпIэ зимыIэ 
лэжьыгъэфI куэд зи зыу-
жьыныгъэкIэ адрейхэм къа-
кIэрыху къэралхэм зэры щы-
зэфIигъэкIар, мы зэманми 
зэ рыщигъэзащIэр. Ап хуэ-
дэущ, псалъэм папщIэ, ду-
нейпсо зыужьыкIэм пэIэщIэ 
хъуа щIыналъэ жыжьэхэм, 
пхыдзахэм я нэIэ зэратри-
гъэтыр, щыпсэухэм я бжы-
гъэр къытригъэзэжурэ зэ-
рыщыщIипщытыкIыр, зы-
хуей -зыхуэныкъуэхэр зэ ры-
зэхигъэкIыр. 

XXI лIэщIыгъуэм, псоми 
зэрытщIэщи, нэхъ дыкъэзы-
гъэгузавэ Iуэхугъуэу къы-
къуэкIахэм ящыщщ ди пла-
нетэм и щхьэфэм иIыгъ хуа-
багъэм хэхъуэ зэпытурэ зэ-
ре кIуэкIыр. Апхуэдэу щIэ -
хъум и щхьэусыгъуэ нэхъы-
щхьэу щIэныгъэлIхэм къа-
лъытэр ЩIы Хъурейм щып-
сэухэм я бжыгъэр кIуэ пэтми 
нэхъыбэ зэрыхъум и мыза-
къуэу, езы цIыхухэм щIыуэ-
псым егуа уэу щрагъэкIуэкI 
лэжьыгъэ хэми зэрыщIагъэ-
хуэбжьарщ. Уеблэмэ, иужь-
рей Iуэхугъуэр нэхъ дыкъэ-
зыгъэгузавэщ. 

Аращи, зи гугъу тщIа Iуэху-
хэм нэхъ гумызагъэу дра-
гъэ гуп сысын щхьэкIэщ ЩIы 
Хъурейм тесхэм я дунейпсо 
махуэр къыщIыхалъхьар. 

И къалэн нэхъыщхьэр зы-
хуэ гъэзауэ къэлъытапхъэри 
щыпсэухэм я бжыгъэр псын-
щIэ дыдэу зэрыхэхъуэм, абы 
дызыхуишэнкIэ хъуну тхьэ-
мыщкIагъэм, ар къызэ-
нэкIынымкIэ, уеблэмэ, къэ-
мыгъэхъунымкIэ, хэкIыпIэу 
щыIэ хэр зыхуэдэм щIэны-
гъэлI хэр, жылагъуэр нэхъ 
зэIухауэ тегъэпсэлъы хьы-
нырщ. 

КЪУМАХУЭ Аслъэн.

Ди къалащхьэр зыгъэдахэ пхъэщхьэ-
мыщхьэ жыгхэм иджыпсту я фIыгъуэщ. 
Илъэс куэд дыдэ щIа кхъужьеижьхэми 
мыIэ рысейхэми куэду къапыкIауэ япытщ 
иджыри хъугъуэ нэмыса пхъэщхьэ мыщ-
хьэхэр. 

Хуа бэр градус 35 - 36-м щынэса мы ма-
хуэхэр абыхэм емыгуауэмэ, адэкIэ къэ-
кIуэну дуней щытыкIэр зэран къахуэ хъу  ну 
къыщIэкIынкъым. 

КЪАЛЭМ и скверы щIэхэм илъэситI ипэкIэ 
щыхасауэ щытащ мыIэрысэ плъыжь цIыкIу-
нитIэ (райские яблоки) къызыпыкIэ жыг зыб-
жанэ. Мы гъэм абыхэм пызу къапыкIащ, 
джабэплъ хъунуи хунэсащ. МыIэрысэхэм я 
щытыкIэмкIэ къыбощIэ хуабаем хъарзынэу 
зэрыпэ лъэ щыр - къы пылъэлъакъым. Ар 
пхужыIэнукъым дэш хуей хэм щхьэкIэ - мы 
гъэм ахэр, ямыхабзэу, къыпылъэлъащ. 
Абыхэм ягуэ уар жыIэгъуейщ, ауэ апхуэдэ 
ипэкIэ къэ хъуауэ гу лъыттакъым.

Нэгъабэ и гугъу фхуэтщIауэ щытащ Нал-
шык и къалэ сымаджэщым и дыхьэпIэр зы-
гъэдахэ жыг зыбжанэм. Абыхэм гъэкIэ 
апхуэдизу зи гугъу тщIа мыIэрысэ плъыжь 
цIыкIур жыгыр къыщIэмыщу къыпыкIэрти, 
бжьыхьэ хуэкIуэ щынэсам ирихьэлIэу жыг 
щIагъыр плъагъуртэкъым. Ауэ щыхъукIэ, 
ахэр нобэ къежьа гибрид лIэужьыгъуэхэм 
яхуэдэкъым, нэхъапэм хаса жыгт. 

Гъатхэр къэсу, а жыгым гъэгъэн щыщIи-
дзэм, къудамэхэм ящыщ куэдыр нэщIу къэ-
нат, цIыху гъуэгурыкIуэхэм зыхуахьынур 
ямы щIэу къызэтеувыIэрэ я гур щIэгъуу зэпа-
плъыхьу. Зэман дэкIри, зи хъугъуэ нэмысауэ 
пыт мыIэрысэ джабэплъ цIыкIухэр хуэм-хуэ-
мурэ къыпылъэлъу хуежьащ. Хэти жиIэрт ар 
уэрамыр зыгъэкъабзэхэм бжьы хьэм уэру 
къыщIэлъалъэ пхъэщхьэ мыщхьэр зэщIа-
мыпхъэнкIэн щхьэкIэ ягъэгъункIэ зэрыхъу-
нур. Ар пэжтэкъым - къалащхьэм зы жыг 
дэткъым мыгъэбелджылауэ. Иджы зекIуэ 
ком мунальнэ хабзэхэмкIэ ахэр къибуп-
щIыкIыу ядэнукъым икIи абы хэм я унафэр 
зыщIыр къалэм и теплъэр зыгъэдахэ Iуэху-

щIапIэхэм я IэщIагъэлIхэрщ. Жыгым къа-
техьэлъагъэнкIэ мэхъу хуабейуэ екIуэкI гъэ-
махуэри, абыхэм япэмы жыжьэу щекIуэкI 
ухуэ ныгъэ лэжьыгъэхэм къыщагъэсэбэп 
пкъы гъуэ зэранхэри. 

Бжьыхьэр хэкIэса нэужь езы жыгым нэ-
рылъагъу дыдэ псоми ящищIащ лей къызэ-
рытехьар - фокIадэм ипэ махуэхэм ар нэху 
къекIащ мыIэрысэ мы гъэм къызыпымыкIа 
къудамэу хъуар гъатхэм хуэдэу зэщIэгъэгъа-
уэ. ЩIыуэпсым езым и бзэ иIэжщ, цIыхум гу 
лъитэ закъуэмэ. Абы щыгъуэми гугъапIэу 
къэнар къалэм дэт щхъуантIагъэхэм якIэ-
лъыплъ коммунальнэ хозяйст вэм и лэжьа-
кIуэхэм абы гу лъатэу, жыгым еIэзэнырт.

Фэри фрихьэлIауэ къыщIэкIынщ пщIащэ 
пылъэлъыжыгъуэм, къызыхэкIари къып хуэ-
мыщIэу, мыIэрысейхэм, кхъужьейхэм гъэ-
гъа зэрыIыгъ зыбжанэ къапидзэу. Ап хуэ дэу 
урохьэлIэ шыкIуртIымей, мэжджыт жыг гъэ-
гъахэм. Нэхъапэм нэхъыжьхэм «жыгыр зы-
гуэрым игъэщтагъэнщ», - жаIэрт. Языныкъ-
уэхэм гъэ щIэкIа дэш хуейм и къудамэхэр чы 
къуэрагъкIэ яудынырт, щтапIэ ихуа жыгым 
гъатхэм куэду къыпыкIэн щхьэкIэ.

«ЩIэныгъэлIхэм дызэрыщагъэгъуэзам-
кIэ, зи гугъу тщIар щIыуэпсым къыщыхъу зэ-
хъуэкIыныгъэхэми къыхокI. Дауэ мыхъуми, 
нэхъыжьхэм жаIам тохуэж: «стресс» щы-
тыкIэ гуэрым жыгыр итщ, ирехъу ар хуабае е 
щIыIэ уае. Зи гугъу тщIы жыг цIыкIу хэм я 
щытыкIэм къежьапIэ хуэхъуар арамэ, езыр-
езыру зыкъаужьыжыну къы щIэ кIынщ, ауэ 
иджыпстукIэ жэнэт мыIэ рысэр къэмыувыIэу 
мэгъагъэ», - мы псалъэхэмкIэ гъэ кIуам ду-
хат а Iуэхум теухуауэ дгъэхьэзыра тхыгъэр. 
АтIэ, дызэрыгугъа ды дэм тету, пIалъэр къэ-
сри, зи къудамэхэр ап х уэдизу къегъуха, 
къэщIэ рэщIэжынкIэ зыри зыщымыгугъа 
жыгым, зы имылэжьам хуэдэу, гъатхэм 
пщIащэ щхъуантIэхэм зыкъыщызэIуахащ, 
къэгъэгъэжащ, иджыпсту къудамэу иIэм 
мыIэ рысэ цIыкIухэр къри шэхыу пытщ, ихъу-
рея гъыр ягъэдахэу. Сыти жыIи, щIыуэп  сым 
и мардэхэр зыми хуэ хъуэжынукъым. 

ШЭРЭДЖ Дисэ.

Зэрамыгугъауэ къэщIэрэщIэжащ
ПсэукIэм зэрызихъуэжра

щхьэусыгъуэр?

ЦIыху пхэщIыныр гузэвэгъуэшхуэщ, 
абы щыгъуэми зи псэугъуэ дунейм щехыж-
кIэ уи жэгъуащэ мэхъу. Апхуэдэу мы ма-
хуэхэм къытIэрыхьащ гущIыхьэ тщыхъуа 
зы щыхьэкIуэ.

КЪЭБЭРДЕЙ Адыгэ Хасэм и юрист, 
 КъБР-м и уэчылхэм я коллегием хэт, «Адыгэ 
псалъэ» газетым и лэжьакIуэхэм куэд щIауэ 
тцIыху Къэзан Заремэ Къэрэшей и пхъум и 
щхьэ гъусэ Бозий Алим Iэузед и къуэр пасэу 
дунейм ехыжащ. Редакцэм и лэжьакIуэхэри 
ар зыцIыхухэри Зареми Алим и Iыхьлыхэми 

дыхуогузавэ, я гуауэр IэтыгъуафIэ Тхьэм 
ящищI. 

Юрист щIэныгъэ нэхъыщхьэ зиIэ щIалэм 
зэфIэкI хъарзынэ бгъэдэлът, и лэжьыгъэм 
щыщапхъэт, къыщыгугъ цIыхум и сэбэп 
зэрыригъэкIынум хущIэкъуу псэу цIыхут. Ду-
нейм хуэнэхъуеиншэти, апхуэдэу гъащIэ ма-
щIэ фIэкIа къызэрыхуимыухар и псэм ищIэ-
ми ярейт. Бозий лъэпкъми езыми я фэеплъу 
къэнащ абы и бынхэр, и IуэхущIафэ дахэхэр, 
къэзыухъуреихьхэм гуапэу я гум зэрилъы-
нур. ЗыцIыхуу щытахэм ар зэи ящыгъупщэ-
нукъым.  

ГъащIэм хуэнэхъуеиншэт



ГъэщIэгъуэнщ

ПлIанэпэр  зыгъэхьэзырар  ШАЛ  Мухьэмэдщ.

«

   Iэщэ
шынагъуэт…

ЩIыр мыпхъэхын папщIэ

ЩэкIуэгъуэ
лъэхъэнэр  къызэIуах

КъБР-м ЩIыуэпс хъугъуэфIыгъуэхэм-
рэ экологиемкIэ и министерствэм хъы-
бар къызэрыдигъэщIамкIэ, ди рес-
публикэм иIэ щыщакIуэ щIыпIэхэм щэ-
кIуэгъуэ лъэхъэнэр къыщызэIуах шыщ-
хьэуIум и 1-м къыщыщIэдзауэ.

УРЫСЕЙМ Дыкъэзыухъуреихь дунеймрэ 
щIым и хъугъуэфIыгъуэхэмкIэ и министер-
ствэм 2020 гъэм бадзэуэгъуэм и 24-м 
зэрыщэкIуэну хабзэхэр гъэбелджыла зэ-
рыхъуам теухуауэ къищта, Къэбэрдей-Балъ-
къэрым ЩIыуэпс хъугъуэфIыгъуэхэмрэ 
экологиемкIэ и министерствэм 2024 гъэм 
бадзэуэгъуэм и 25-м №163/ОД-м щIэту 
къыдигъэкIа унафэхэм япкъ иту щэкIуэ-
гъуэр мы пIалъэхэм тету екIуэкIынущ:

- къурш бжэнхэм уещакIуэ хъунущ 2024 
гъэм шыщхьэуIум и 1-м къыщыщIэдзауэ 
щэкIуэгъуэм и 3-м нэсыхукIэ;

- псыпцIэхэмрэ губгъуэхэмрэ зи тIысыпIэ 
джэдкъазхэм (тхьэрыкъуэ, ныбгъуэ, н.къ.) 
- шыщхьэуIум и 10-м (мазэм и етIуанэ 
щэбэтым) къыщыщIэдзауэ дыгъэгъазэм и 
31-м нэсыхукIэ;

- бгылъэ мэзхэмрэ къуршхэмрэ щыпсэу 
псэущхьэхэм - шыщхьэуIум и 17-м (мазэм 
и ещанэ щэбэтым) къыщыщIэдзауэ 2025 
гъэм мазаем и 28-м нэсыхукIэ;

- псым тес джэдкъазхэм - губгъуэ ба-
быщхэм, къазхэм - 2024 гъэм фокIадэм и 
1-м щегъэжьауэ 2025 гъэм щIышылэм и 
20-м нэсыхукIэ;

- цы зытет мэз псэущхьэхэм 2024 гъэм 

фокIадэм и 15-м къыщыщIэдзауэ 2025 
гъэм мазаем и 28-м нэсыхукIэ;

- тхьэ кIумэкIыхьхэм - 2024 гъэм жэ  п уэ-
гъуэм  и 1-м къыщыщIэдзауэ 2025 гъэм 
щIышылэм и 31-м нэсыхукIэ;

- уашхэм - шыщхьэуIум и 15-м къы-
щыщIэдзауэ жэпуэгъуэм и 31-м нэсыхукIэ;

- кхъуэпIащэм - жэпуэгъуэм и 1-м къы-
щы щIэдзауэ дыгъэгъазэм и 31-м нэсыху-
кIэ;

- зи фэр IэпапIэу къуэлэн мэз бжэнхэм 
- 2024 гъэм жэпуэгъуэм и 1-м щегъэжьа-
уэ 2025 гъэм щIышылэм и 10-м нэсы-
хукIэ.

Кавказ къурш бжэнхэм ещэкIуэну зэ-
рыхуеймкIэ лъэIу тхылъыр ятхын хуейщ 
2024 гъэм бадзэуэгъуэм и 1-м, губгъуэ 
джэдкъазхэмрэ цы зытет псэущхьэхэмрэ - 
мы гъэм бадзэуэгъуэм и 15-м къыщыщIэ-
дза уэ. ФыщэкIуэну хуит фащIын папщIэ 
фпэгъунэгъуу щыт, IуэхущIапIэ куэду зэхэт 
центрхэм (МФЦ) къэрал, муниципальнэ 
IуэхутхьэбзэхэмкIэ зыуэ щыт я порталым 
фи щхьэкIэ фихьэу, лъэIур фтхын хуейщ. 
Хуит фызэращIамкIэ дэфтэрхэр къыщыва-
тыжынущ КъБР-м ЩIыуэпс хъугъуэфIы-
гъуэхэмрэ экологиемкIэ и министерствэм 
псэущхьэхэмрэ ахэр щыпсэу щIыпIэхэмрэ 
хъумэнымкIэ, федеральнэ надзорымкIэ и 
Департаментым.

ХэщIапIэр: Налшык къалэ, Балъкъэр 
уэрам, 102, япэ къат.

ЖАНХЪУЭТ Зузэ.

ЩIыуэпсымрэ бадзэуэгъуэмрэ
Урысейм и щIыналъэ куэдым бадзэуэ-

гъуэм зыкъыщызэкъуихащ хуа бэ ямы-
лейм рэ ихъуреягъыр зэтезыкъутэ жьы 
борэнхэмрэ, Iэмал хуа мыгъуэту. Хуабэ 
егъэлеяр цIыху куэ дым къатохьэлъэ, 
псоми хуэдэжкъым иджы хуэдэ зэма-
ным къэгъа гъэ удз лIэужьыгъуэхэм ал-
лергие зритхэр. Апхуэдэхэм я нэхъыбэм 
жьыр къапиубыду хуожьэ. Абы хуэсэбэп 
хущхъуэгъуэхэр, дауи, гъунэжщ, арщ-
хьэкIэ тхьэмбылыр зыкудэ аллерген 
пкъы гъуэхэм, бактерийхэм, ви  русхэм 
 хъарзынэу яполъэщ икIи ягъэ къабзэ ди 
щIыналъэхэм къыщыкI къэ кIыгъэ щхьэ-
хуэхэм.

ДУНЕЙПСО медицинэм и зыу жьы-
ныгъэм хэлъхьэныгъэшхуэ хуэзыщIа Ки-
тайм и еджагъэшхуэхэм ижь-ижьыж лъан-
дэрэ къадокIуэкI псалъэ Iущ: «удз хущхъуэ-
хэм я нэхъ сэбэпыр уи бжыхь джабэм къы-
щокI». Абы къежьапIэ хуэхъур цIыху къэс 
зыщалъхуа щIыналъэм къуэпс куукIэ зэре-
пхарщ, а къуэпсыр зыхэлъри а щIыуэп-
сырщ: псы ежэххэр, мэзхэр, щIы къудейм и 
зэхэлъыкIэр, дуней щытыкIэр.

Къэтщтэнщ бэрэтIинэр (гуащэ Iэ пэкIи 
йоджэ). Ар лIэужьыгъуитIу зэщхьэщокI. 
Зым и тхьэмпэхэр пIащэщ, и лъэдийр 
 гъумщ, и тхьэмпэхэм щхъуафэ къыщIохьэ, 
псы Iуфэхэмрэ абы пэмыжыжьэ ны-
джэхэмрэ гуэрэну зэхэту къыщокI, ба-
дзэуэгъуэм и кIэ хэм гъэгъа тхьэмбылыфэ 
фа гъуэ къа педзэ. Адрейм ущрохьэлIэ мэз  

лъапэхэм, мэкъупIэхэм, уна гъуэ хадэхэм. 
Ахэр япэм нэхърэ куэдкIэ нэхъ сырщ, 
лъахъ шэ баринэщ, и пщIа щэхэр хъурей 
цIыкIущ икIи  щхъуантIэрыпсщ. Абыхэм 
яхэлъ ментол пкъыгъуэм бгъэчым и къуэпс 
зы зэхуэзышэхэр кърегъэутIыпщри, цIы хур 
хуиту егъэбауэ, Iупс хьэлъэ телъ мэ къытре-
гъэкъэбзыкI. И сэбэпы на гъкIэ абы къы-
кIэрыхуркъым хьэ  жьы кIэри (шалфей). Абы 
и бахъэр тхьэмбылми, щIыIэ уз зыхэт пэбгми 
и хущ хъуэшхуэщ.

Эквалиптыр ди щIыналъэм къы щымыкI 
шхьэкIэ, абы и дагъэр апте кэхэм гъунэжу 
щIэлъщ. Псом нэхърэ нэхъыбэу абы хэлъ 
синеол пкъыгъуэм сыт хуэдэ щIыIэ узри 
егъэхъуж, лъыр хуиту зэрегъакIуэ, и ба-
хъэр зыщIэб гъауэмэ, тхьэмбылри 
 бауапIэхэри егъэкъабзэ.

Жьыр зыпиубыдхэм я дежкIэ лъаб-
жьэIэфIым (солодка) хуэдэр къэ гъуэ-
тыгъуейщ. ЩIыIэ зыхэт бгъэчым, тхьэм-
былым хуэсэбэп хущхъуэгъуэ  зэхэщIахэм 
ар зыхамылъхьэ яхэткъым, сабийхэм игъа-
щIэ лъандэрэ ирахьэлIэ пертусиным деж 
къы щы щIэдзарэ а «лакрицэр» зы хэлъ 
IэфIыкIэхэмкIэ иухыжу. Лъабжьэ IэфIым 
хэлъщ вирус, микроб зэранхэмрэ лышх 
узыфэмрэ пэщIэт тритерпеноид, флаво-
ноид пкъыгъуэхэу  500-м нэблагъэ. 

Тимьянри абыхэм къакIэрыхуркъым - 
тхьэмбылыр узыфэ куэдым ще хъумэ, 
егъэкъабзэ, щIыIэ узхэми тыншу по-          
лъэщ.

ШЭРЭДЖ  Дисэ.

 Иджырей Урысейм щыпсэухэм, дауи, ящIэркъым Мо-
лотов Вячеслав хэтми, ауэ «Молотовым и коктейль» пса-
лъэхэр, шэч хэмылъу, зэхахащ Хэку зауэшхуэм теухуауэ 
зыгуэр нэхъ мыхъуми еджахэм. 1941 гъэм мэкъуауэ-
гъуэм и 22-м фашист Германиер ди къэралым къыщыте-
уам ар къебгъэрыкIуэ танкхэр зэракъутэ Iэщэу къа-
гъэсэбэпащ ди зауэлI къикIуэтхэм. Ауэ тхъуэбзащхъуэ 
гуащIэ зыхэт а ткIуаткIуэр зэрыт птулъкIэр сыткIэ пыщIа 
1939 гъэм къыщыщIэдзауэ 1956 гъэр къэсыху СССР-м и 
дипломат нэхъыщхьэу, Совет Союзым и унафэщIхэм 
ящыщу щытам и цIэм?

НАЦИСТ Iэтащхьэхэм занщIэу къагурыIуат екIуэкIыну за-
уэхэм танкым мыхьэнэ ин зэрыщаIэнур. Аращ а Iэщэ 
лIэужьыгъуэмкIэ вермахтыр зэщIэузэдэным гулъытэшхуэ 
щIыхуащIар. Абы кърикIуахэри белджылыщ: нэмыцэхэм 
яхузэфIэкIащ танкыдзэхэр я пашэу пIалъэ кIэщIым ди щIы-
налъэм щыщ Iыхьэшхуэхэр яубыдын. Дауи, къалэш хуэ-
хэрщ, абыхэм дэт лъэщапIэхэри яхэту. Промышленностыр 
къуэкIыпIэмкIэ ягъэIэпхъуат, абыхэм зэман дэкIмэ, Iэщэхэр 
къратынут, арщхьэкIэ бий хьэщхьэрыIуэр иджыпсту къэ-
гъэувыIэн хуейт. Совет унафэщIхэм хэкIыпIэу къахуэлъэ-
гъуар зыщ: ди лъэсырыкIуэдзэхэр бийм и машинэхэр зэра-
къутэ Iэщэ къызэрыгуэкI икIи гъуэтыгъуафIэ дыдэхэмкIэ 
зэщIаузэдэнырщ.

Пэжщ, яIэт «Дегтяреврэ Дементьевымрэ танк зэракъутэ 
я фочри» (ПТР). АбыкIэ метр 500 хуэдизкIэ гъунэгъу къэ-
хъуа танкхэр якъутэрт. Ауэ абыхэмкIэ щапэмылъэщ куэдрэ 
къэхъурт. КъинэмыщIауэ, лъэсырыкIуэхэм я дежкIэ егъэле-
яуэ гугъут, пщыурэ, танкым метр 30 хуэдизкIэ гъунэгъу 
зыхуащIу, танкым гранат хьэлъэшхуэр (удыныр нэхъ инын 
щхьэкIэ ахэр тIууэ, щыуэ зэкIэрапхэрт) ираутIыпщыныр. 
Мыпхуэдэхэм я деж езыхэри щыхэкIуадэ куэдрэ къэхъурт. 
Арати, ягу къэкIащ зи гугъу тщIы Iэщэ тыншыр икIи 
къызэрыгуэкIыр.

Пивэ, псыIэфI е шагъыр зэрыта птулъкIэм бензин е фэты-
джэн иракIэрт псынщIэу къызэщIэнэ тхъуэбзащхъуэ бы-
дэхэр хэлъу. Абы хэщIа кIапсэм мафIэ щIагъанэрти, яутIып-
щырт. Танкым и пкъыгъуэхэм зэрытехуэу къэлыд ткIуат-
кIуэр гъуанэхэм дэлъадэрти, и кIуэцIым нэсырт, лыгъэр 
яужь иту. Арат хэлъри.

Апхуэдэ Iэмал къызэрыгуэкIым Дзэ Плъыжьыр къри-
гъэлащ. Псом хуэмыдэуи зауэм и япэ мазэхэм.

Езы Iэщэми щIэуэ хэлъыр мащIэт. Тхыдэджхэм ягу къа-
гъэкIыж ебланэ лIэщIыгъуэм Византием и зауэлIхэм псы Iу-
фэм бийм и кхъухь тхъуэбзащхъуэхэр зэрыт кхъуэщынхэр 
ираутIыпщу икIи абыхэмкIэ хэщIыныгъэ ирату зэрыщытар. 
А къэралыр зэхакъута иужь кхъуэщынхэм ярыта тхъуэбза-
щхъуэхэр къызыхащIыкIыу щытари яIэщIэхужащ. Ауэ 
гупсысэр къэнащ. Франко и дзэм ар куэду къыщагъэсэбэ-
пащ 1936-1937 гъэхэм Испанием щекIуэкIа граждан зауэм, 
апхуэдэу 1939-1940 гъэхэм СССР-м и къарухэм къапэщIэта 
финхэм. Хуэбгъэфащэ зэрыхъунумкIэ, абыхэм я дежщ 
«Молотовым и коктейль» псэлъафэр къыщежьари. Совет 
Союзым нэгъуэщI къэрал IуэхухэмкIэ и цIыхубэ комис-
сарыр куэдрэ тепсэлъыхьын хуей хъурт иджы дэ «фин за-
уэжькIэ» дызэджэм. Зэгуэр абы жиIауэ щытащ Финлянди-
ем и къалащхьэ Хельсинки пщыхьэщхьэшхэ щищIыну 
зэрызигъэхьэзырыр (СССР-р зэрытекIуэнур къигъэлъа-
гъуэу). Абы и жэуапу финхэм къагъэгугъат а «хьэщIэ лъа-
пIэм зи гугъу тщIы «коктейлыр» хутрагъэувэну. Абдеж къы-
щежьагъэнущ. Дэ ди деж а птулъкIэхэм «КС»-кIэ щеджэрт. 
Абыи хъыбар иIэщ.

 ЯпэщIыкIэ птулъкIэхэр хэти зэрыхуейуэ игъэхьэзыру 
екIуэкIащ. ИужькIэщ ирагъэфIакIуэу щыщIадзар. Iуэхум 
хыхьащ еджагъэшхуэхэр. 1941 гъэм и кIэухым химикхэу Ка-
лугинрэ Солодовникрэ фосфор хужь зэхэщIар и лъабжьэу 
къагупсысащ езыр-езыру къызэщIэнэ ткIуаткIуэ. КС-хэр за-
водхэм щагъэхьэзырырт цIыхубзхэмрэ сабийххэмрэ.

Мис апхуэдэщ дуней псом «Молотовым и коктейль» 
фIэщыгъэмкIэ къыщацIыху Iэщэм и тхыдэр.

ИпэкIэ зэрыжытIащи, ар щIэгъэкъуэнышхуэ хъуащ. 
ЖыпIэну ирикъунщ а птулъкIэхэмкIэ Хэку зауэшхуэм и зэ-
маным бийм и танкхэу, нэгъуэщI техникэу 2500-рэ, дзоту, 
блиндажхэу 4000-м нэс, автомашинэ 1000-м нэблагъэ 
зэрызэхакъутар. 

КъухьэпIэмкIэ къы щы-
зыпхагъэIукIыу щыщIа-
дзащ «украинэ къаугъэм» 
кIэ езытыну мамыр зэгу-
ры Iуэныгъэ зэращIылIэн 
зэрыхуейм теухуа псалъэ-
макъ. Абы гъэщIэгъуэн 
гуэ ри хэлъкъым: кIэ зи-
мыIэ щыIэкъым. Ауэ Уры-
сейм а къэралым щри-
гъэкIуэкI зауэ Iуэху хэхар 
увы Iэми, КъухьэпIэр къы-
зэрытхущытым зэрызи-
мыхъуэжынур хэт и деж-
кIи гурыIуэгъуэщ.

КЪУХЬЭПIЭМ сыт щы-
гъуи  и мурадащ иджыри и 
мурадщ Урысейр стратегие 
и лъэныкъуэкIэ хигъэщIэну, 
ар игъэщащэу Iыхьэ-  Iы-
хьэурэ зэрипхъуэну. Укра-
инэр фIэгъэнапIэ къудейщ, 
ар щы мыIамэ, нэгъуэщI 
щхьэу сыгъуэ къигъуэтынут. 
Сыт щхьэкIэ жыпIэмэ, а зэ-
пэщIэтыныгъэр къыще-
жьар нобэ-ныжэбэкъым, 
абы и лъабжьэри жыжьэ 
щыIэщ.

… 1946 гъэм гъатхэпэм и 
5-м США-м щыщ Фултон 
къалэм (Мисури штат) и 
Вестминстер колледжым 
къыщыпсалъэу Инджы лы-
зым и премьер-министр 
Черчилль Уинстон жи Iащ 
Европэм и къуэкIыпIэ 
лъэныкъуэр къанэ щымыIэу 
«гъущI Iупхъуэм» щIигъэна-
уэ. Ар щIэдзапIэ хуэхъуауэ 
къалъытэ «зауэ щIыIэу» 
тхыдэм хыхьа лъэхъэнэ кIы-
хьым. ЦIыху къызэрыгуэкI-
хэм я нэхъыбэ дыдэм къа-
гурыIуэртэкъым Гитлер и 
бий зэгухьэныгъэм зэдыхэ-
тахэр апхуэдизу псынщIэу 
бий щIызэхуэхъужам и 
щхьэу сыгъуэр. Ауэ поли-
тикхэм я дежкIэ абы зы-
пэмыплъа гуэри хэлътэ-
къым. 1941 гъэм мэкъуауэ-
гъуэм и 22-м (Хэку зауэш-
хуэм щыщIидза махуэм) 
Черчилль къигъэгугъат: 
«Дэ Урысейми урысхэми 
тху зэфIэкI псомкIи защIэд-
гъэкъуэнщ». АрщхьэкIэ 
ипэ  IуэкIэ къехьэкI-нехьэкI 
хэмылъу жиIат: «Иужь 
илъэс  25-м щыIакъым сэ 
нэхърэ нэхъ къэмылэнджэ-
жу коммунизмэм пэщIэта 
икIи сэ къезгъэгъэзэжыну-
къым абы теухуауэ жысIа-
хэм ящыщу зы псалъи». Ар, 
дауи, Москваи щызэхахат, 
арщхьэкIэ зыщхьэдагъэIу-
хащ, и чэзутэкъыми. Абы и 
пIэкIэ лъэныкъуитIыр зыр 
адрейм щытхъуу хуежьащ я 
зэкъуэтыныгъэр ягъэбыдэн 
папщIэ. ФIыи кърикIуащ: 
Дзэ Плъыжьым къыIэры-
хьэрт США-мрэ Инджы лы-
зымрэ щащIа Iэщэ зэмы-
лIэужьыгъуэхэр. Пэжу, ап-
хуэдэхэу къыхуаутIыпщар 
ди деж щагъэхьэзыра зэры-

зауэ Iэмэпсымэхэм я Iыхьэ 
тхуани хъуркъым, арщхьэ-
кIэ ари хъарзынэт. Псом 
хуэмыдэу ди зауэлIхэм я 
деж щыцIэрыIуэт «етIуанэ 
фронт» зыфIаща лы кон-
серв цIыкIухэр. Пэжщ, ленд- 
лизкIэ зэджэ апхуэдэ дэIэ-
пыкъуныгъэр ди къэралым 
1986 гъэр къэсыху ипшы-
ныжын хуей хъуащ, ауэ ар 
нэгъуэщI Iуэхущ.

Езы етIуанэ фронтыр 
икъу сыкъужкIэ гувауэ къы-
зэIуахащ: 1944 гъэм мэ-
къуауэгъуэм и 6-м, ауэ къы-
кIэ рыхуакъым - я Iыхьэ къы-
хагъэкIащ текIуэныгъэм. 
Аргуэрыжьти, Совет Сою-
зыр ягъэкъуэншащ хуит 
къи щIыжа къэралхэм езым 
къыхуэфI, щхьэтечу жыпIэ-
мэ, коммунист правительст-
вэхэм властыр зэращы Iэ-
щIилъхьэмкIэ. Абы пэж 
хэлъщ: зыми тригъэувэну-
къым езым къыхуэIеин. Ан-
глосаксхэр-щэ? Абыхэми ар 
дыдэр ящIащ, хэбгъэ зыхь-
мэ, нэм къыщIэуэу. Пса-
лъэм и хьэ тыркIэ, Фран-
джымрэ Ита  лиемрэ фаши-
змэм зы щы пэщIэзыса 
 къа рухэм я унэтIакIуэу щы -
щытар коммунистхэрщ. 
Ахэрат влас тыр зыIэ-
щIыхьэн хуеяр. Ауэ а 
къэралхэр хуит къэзыщIы-
жари, абыхэм «демократие 
хэхыныгъэхэр» щезыгъэ-
кIуэкIари США-мрэ Инджы-
лызымрэщ. Зэрытлъагъу-
щи, зыхуейхэр трагъэкIуащ. 
Нэхъ телъыджэжщ Алы-
джым (Грецием) къы щы-
щIар. А къэралым езым 
 хуит зыкъищIыжащ ком му-
н  ист хэр я пашэу. Ауэ иужь-
рейхэр ираудыхащ, иужь кIэ 
зэтраукIащ англосаксхэм. 
СССР-м зигъэхъеякъым: 
Сталин Иосиф Iуэхум хы-
хьакъым Европэм иIэн хуей 
теплъэм теухуауэ зэрызэ-
гурыIуахэр къызэпимыудын 
папщIэ. Мыри гъэ щIэ-
гъуэнщ: Черчилль Фултон 
къыщипсэлъахэм хэткъым 
Совет Союзыр пыу хы кIауэ 

зэригъэкъуаншэ гуэ  ри - ди 
къэралыр 1945 гъэм Ялтэ, 
иужькIэ бадзэуэ гъуэм 
Потсдам зэрыщызэгуры-
Iуахэм текI имыIэу тетащ. 
Уэиму къыхуэгъуэтар Къуэ-
кIыпIэ Европэм «гъущI 
 Iупхъуэ» зэрыфIидза 
къудейрщ .

Ауэ ари ирикъунут. Я 
 зэ хуэдэ бийр Iуаха иужь, зэ-
биитIым нэгъуэщI къахуэ-
нэ жыртэкъым. КъыщIэ-        
зы дзари, дауи, Къухьэ-
пIэрщ.

Мис апхуэдэу къежьащ 
«пщтырым» Iэджэрэ хуэкIуэ 
пэта «зауэ щIыIэр». Абы и 
Iэужьщ зи юбилейр мы ма-
хуэхэм КъухьэпIэм ща-
гъэлъапIэ НАТО-ри, иджып-
сту хуэдэу щIэх-щIэхыурэ 
дунейм щытыкIэр зэры щы-
зэщIэплъэри, щIыналъэхэм 
къыщыхъу къаугъэхэри. Нэ-
хъапэм ди зэпэщIэтыны-
гъэм и щхьэусыгъуэр зыха-
лъагъуэр социализмэмрэ 
капитализмэмрэ зэры зэ-
пэщIэуэрт. Уи гугъэнт со-
циализмэр зи лъабжьэу 
щыта СССР-р, езым и 
псэукIэри и гъусэу, лъэлъэ-
жа иужь ар кIуэдыжыну. 
Ауэ Iуэхур здэщыIэр ар-
мырауэ къыщIэкIащ. ЩIы 
хъурейм и унафэщIу зы-
къэзылъытэж США-р те-
плъэ хъуркъым «жыIэмы-
даIуэхэм», езым и бжьым 
щIэувэну хуэмейхэм. Ар 
 хущIокъу псори Европэм 
хуэдэу зыкIэщIиупщIэну. 
Ауэ Урысейр ящыщкъым 
къыхуэгъэшынухэм, абы 
игурэ и щхьэрэ зытелъщ 
икIи зыри къытекIуэну-
къым.

КъыщыщIэддзамкIэ ду-
хыжынщи, санкцэхэр 
 зыгъэуври, зи бжэхэр зэхуэ-
зыщIри, къэралхэр зэпэзы-
гъэIэщIэри Урысейркъым, 
атIэ США-мрэ абы дежьу 
КъухьэпIэмрэщ. Ди къэрал-
ракъым «гъущI Iупхъуэр» 
фIэзыдзар». Ар икIи 
 Iуа   хы жынукъым фIы рыфI-
кIэ.

Ди гъунэгъу Ставрополь крайр 
Урысейм и гъавэщIапIэ нэхъыщ-
хьэхэм ящыщщ. Мыбы псом 
хуэмы дэу щобагъуэ хьэцэпэцэр.

 ЗЭРЫГУРЫIУЭГЪУЭЩИ, ар мэкъу-
мэшы щIэ хэм тыншу къехъулIэр-
къым: къэкIыгъэхэр зэрахьэн хуей 
мэхъу дуней щытыкIэр щымыщIа-
гъуэ лъэхъэ нэхэм. Мы гъэм гугъуехь-
хэм къахы хьэжащ къэхъукъащIэ 
зэмы лIэу жьыгъуэхэр, жьапщэхэр. 
Ахэр зыхуэ лъэхэм ящыщщ щIына-
лъэм и къуэкIыпIэ лъэныкъуэр. 
Мыбы Къалмыкъымрэ Дагъыс-
тэнымрэ я лъэныкъуэмкIэ къикIыу 
къи зэрыгуэ а «хьэщIэхэм» куэду 
къыздахь пшахъуэр. Мы зэманым 
пшахъуэщI хъуакIэщ гектар мин 50. 
Ахэри я пIэ иткъым: зы илъэс къэс 
ику иту метри 9-кIэ къокIуатэ. 
Апхуэдэурэ екIуэкI мэ, крайм и окру-
ги 6-м я гъавэщIапIэхэр яфIэкIуэ-
дынкIэ хъунущ - псори зэхэту гектар 
мин 383-м щIигъу. Нефтекум окру-
гым хыхьэ Ачикуй  къуажэм щып-
сэухэм гу лъатащ илъэс къэс пша-
хъуэр къазэребгъэ рыкIуэм: нэгъабэ 
ахэр метр щэ ныкъуэкIэ пэжыжьэти, 
я гъуэгур быдэт, иджы упхырыщэт 
хъуащ. ЗыIэжьэ хэмылъу, къэхъу-
къащIэ шынагъуэм пэувын хуейщ. 
Ауэ сыт хуэдэ IэмалкIэ?

Еджагъэшхуэхэр Iуэхум хыхьащ. 
Псом япэрауэ, абыхэм уазэрыпэу-
выфынур хьэсэхэм я зэхуакур мэз 
кусэ цIыкIухэмкIэ зэпаудурэщ. 
Илъэс зыбжанэ и пэкIэ абы и жэр-
дэмщIакIуэу увауэ щытащ ди лъа-
хэгъу, КПРФ-м и цIэкIэ Къэрал 
Думэм и депутат Быф Анатолэ. Пэ-

жу, абы зи гугъу ищIар гъавэм и 
бэвагъырщ, арщхьэкIэ гурыIуэ-
гъуэщ щIы щхьэфэр къызэтенэным-
кIи къалэнышхуэ зэригъэзащIэри.

- ЕтIуанэрауэ, аргуэру къытрагъэ-

зэжын хуей мэхъу псори зыщыгъуа-
зэм - псым и мыхьэнэм. СССР-м и 
лъэхъэнэм щыIащ мелиорацэмкIэ 
министерствэхэр. Къэралым а Iэна-
тIэм мылъкушхуэ хуиутIыпщырт, и 
лэжьыгъэр зыхуэгъэзари псыщIэ-
гъэлъадэм и закъуэтэкъым: абы 
увыпIэшхуэ щиубыдырт езы щIым 
хуэсакъыным егъэщIылIа Iуэхухэ-
ми. Шэч хэлъкъым а IэнатIэр зэфIэ-
гъэувэжын зэрыхуейм.

Апхуэдэу жаIакIэщ хъупIэхэр зы 
хабзэ пыухыкIам тету къызэрамы-
гъэсэбэпым зэраныгъэшхуэ къы-
зэришэри. Абыхэм ящыщ дэтхэнэ-
ми Iэщу щаIыгъын хуейр яхуэгъэш-
хэнум хуэдизщ. ИджыкIэ щIыпIэхэм 
куэдыIуэ щызэтрехьэ, иужькIэ ахэр 
нэщI мэхъу.

 Ар къэкIуэнум хуэгъэза дерсщ. 
ЗэкIэ нэхъ къайхъулIэну Iэмалу къа-
лъытэр жьыр зыхуэлъэ щIыхэм 
апхуэдэ щытыкIэм иту къэкIыф удз-
хэм я жылэхэр трасэнырщ. А Iуэхур 
яублащ, ауэ зэкIэ гъэунэхуныгъэщи, 
зиубгъуакъым.

- Лэжьыпхъэ псори зэфIэдгъэкIы-
ну ди мурадщ,-жиIащ Ставрополь 
крайм и губернатор Владимиров 
Владимир. - ТрагъэкIуадэхэр яхуэт-
пшыныжкIэрэ, езы мэкъум э шы-
щIэ хэр тедгъэгушхуэнущ мэз кусэ-
хэр куэду ягъэтIысыным. Тетсэну 
удз жылэхэр егупсысауэ къыхэтхы-
нущ.

лъэр ящIащ Щомахуэ Марианнэ, 

Сурэтхэм елэ жьар Бицу Жан-
нэщ.

Кавказ Ищхъэрэ феде-
раль нэ щIыналъэм цIыхубэ 
творчествэмкIэ и «Кавказ - 
единая семья» XII щIына-
лъэ зэхуаку фестивалыр 
иджыблагъэ Дагъыстэн 
 Республикэм и Мэхъэчкъа-
лэ щекIуэкIащ. УФ-м и Пре-
зидент Путин Владимир и 
унафэкIэ, 2019 гъэ лъандэрэ 
ягъэзащIэ «Щэнхабзэ» 
лъэпкъ Iуэхум хыхьэу къы-
зэрагъэпэщ а зэхыхьэшхуэр 
хуэгъэзащ кавказ лъэпкъ-
хэм ящыщу ди къэралым и 
сыт хуэдэ щIыналъи щып-
сэухэм я щэнхабзэ хъугъуэ-
фIыгъуэхэр хъумэным, къэ-
гъэ щIэрэщIэжыным, абы-
хэм нэгъуэщIхэр щыгъуазэ 
щIыным. 

МЫ гъэм фестивалым хэ-
тащ гупибгъу, Омск, Пермь, 
Москва областхэм, Къэбэр-
дей-Балъкъэр, Къэрэшей-
Шэр  джэс, Шэшэн, Осетие 
Ищхъэрэ - Алание, Ингуш рес-
публикэхэм, Узбекистанымрэ 
Ярославлрэ щыщ ансамбл-
хэмрэ артистхэмрэ. КъБР-м 
къыбгъэдэкIыу абы и зэфIэкI 
щигъэлъэгъуащ уэрэдымрэ 
къафэмкIэ «Нартхасэ» цIы-
хубэ ансамблым. 

Гупым и уэрэджыIакIуэ 
 Тохъу Мухьэмэд къызэры джи-
IэжамкIэ, адрей хьэщIэхэми 
хуэдэу, фIы дыдэу ирагъэ-
блэгъащ гупыр. Машинэ 
цIыкIуитI кърагъэбыдылIауэ 
дэнэ кIуэнуми абыкIэ нагъэсу 
тыншу кърашэкIащ. «Кура-
тор» зыфIаща «шыгухуи-
тIым» языр «Дагъыстэным и 
дыщэ макъ» цIэ лейр зы-

БзаджащIэ гупыр 
яубыдащ

КъБР-м щыIэ МВД-м Экстремиз-
мэм пэщIэтынымкIэ и центрым, 
Урысей ФСБ-м и управленэу 
 КъБР-м щыIэм, Урысей МВД-м и 
управленэ нэхъыщхьэу КИФЩI-м 
щыIэм и «Э» центрым, Урысей 
гвардием КъБР-м щиIэ къудамэм 
и СОБР-мрэ ОМОН-мрэ я лэжьа-
кIуэхэм экстремизмэм пэщIэт 
Iуэхухэр ирагъэкIуэкIыу яубыдащ 
шэч зыхуащI, республикэм щып-
сэу цIыхуи 10, илъэс 24-м къы щы-
щIэдзауэ 54-м нэс ныбжьым ит-
хэр. 

Урыс географие обществэм хэтхэмрэ дунеяплъэм ди-
хьэххэмрэ зэгъусэу Шэджэм щIыналъэм къыщызэ-
Iуахащ туристхэм я гъуэгуанэщIэ.

ГЪУЭГУАНЭР тыншхэм ящыщтэкъым - ахэр бгым кIэрыту 
зы километркIэ дэкIащ, уеблэмэ а Iуэхум хуэщIа Iэмэп-
сымэхэр къагъэсэбэпын хуей хъууэ. Къэбэрдей-Балъкъэ-
рым и щIыпIэ нэхъ дахэ дыдэхэм хабжэ Шэджэм щIына-
лъэм щыпхаша а гъуэгур зыгъэунэхуа япэ гупым хэтахэм        
я нэкIэ зрагъэлъэгъуащ а щIыпIэм и щIыуэпсым и хъу-
гъуэфIыгъуэ псори: жыг лIэужьыгъуэхэр, удз гъэгъахэр, 
 удзыпцIэ щIыпIэхэр.

Лъагэу зызыIэт лъагъуэм урикIуэным гугъуехь щхьэхуэхэр 
пыщIат: языныкъуэхэм деж узып хы мыкIыф щIыпIэхэр 
езыхэм я IэкIэ ягъэкъэбзащ, дяпэкIэ абы ирикIуэнухэм къа-
щыпсынщIэн хуэдэу, гъуэгугъэлъа гъуэхэри тращIащ. Я па-
шэ, альпинизмэмкIэ феде рацэм и вице-президент Гумаев 
Борис гупым хэтхэр щи гъэгъуэзащ пхаш гъуэгущIэм теухуа-
уэ ящIапхъэхэм. Гъуэгу тетхэр сыт хуэдизу гугъу ехьами, бгы 
щыгум нэсу, я  пащхьэм къыщызэIуиха дахагъэм дэрэжэ-          
гъуэ къыхахыну, щыгум тет жыгышхуэхэм я лъабжьэ жьауэм 
щIэтIысхьэу зыщагъэпсэхужыну хунэсахэщ.

Япэ щыгум ихьэным сыхьэтитIым нэс текIуэдащ, къе-
хыжыныр, дауи, нэхъ тыншт, апхуэдиз зэмани ихьакъым. 
Псом ящхьэращи, пхаша лъагъуэр турист нэхъыбэм къы-
зэрагъэсэбэпынум шэч къытрахьэркъым.

ШЭРЭДЖ  Дисэ.

БжыгъэкIэ куэд мыхъуу дунейм къытехьащ тхакIуэ-
публицист Къудей Владимир и Iэдакъэ иджыблагъэ 
къыщIэкIа «Жизнь во благо людей» тхылъыр. Ар 
 хуэгъэпсащ къэрал IуэхущIапIэхэм я лэжьакIуэхэм я 
проф союзым и республикэ зэгухьэныгъэм къикIуа 
гъуэгуанэм, абы зэфIигъэкIахэм.

ПРОФСОЮЗ зэгухьэныгъэр къы зэ режьам, зэры-
зэфIэувам икIи зэры зиужьам щыгъуазэ ды зэ рищIым 
къы дэкIуэу, тхылъым итщ Къудейм а зэгухьэныгъэм и 
япэ унафэщIу щы тахэм ятриухуа очеркхэр. ЩIэ-
джыкIакIуэм абы къыщигъуэтынущ профсоюз зэщIэ  -
хъе еныгъэм жыджэру хэта, нобэми цIыхухэм яфI 
зыхэлъым телажьэхэм ятеухуа хэри.   

Зыгъэхьэзырар
УЭРДОКЪУЭ  Женящ.

Республикэм къэрал кIуэцI Iуэ ху-
хэмкIэ и органхэм я Ветеранхэм я 
со ветым щекIуэкIащ Унагъуэм, 
 лъагъуныгъэм, зэхуэпэжыныгъэм  
я махуэм теухуа зэIущIэ дахэ. Абы 
щагъэлъэпIащ илъэс 50 хъуауэ 
зэдэпсэу зэщхьэгъусэхэр.

КЪЭРАЛ кIуэцI IуэхухэмкIэ мини-
стру КъБР-м щыIэ, полицэм и гене-
рал-майор Крючков Вячеслав къы-
зэхуэсахэр гуапэу иригъэблэгъащ. Ар 
ветеранхэм ехъуэхъуащ унагъуэм и 
махуэшхуэмкIэ. 

- 2024 гъэр Унагъуэм и илъэсу 
ягъэуващ икIи гурыфIыгъуэщ Къэ -
рал кIуэцI IуэхухэмкIэ органхэм я Ве-
теранхэм я советым мы зэхуэсыр 
егъэкIуэкIынымкIэ жэрдэм къызэры-
хилъхьар. ФIыщIэ яхуэсщIу захузо-
гъазэ нобэ къекIуэлIа цIыхубзхэм - ди 
ветеранхэм я щхьэгъусэхэм. Фи фIы-
гъэкIэ, фи щхьэгъусэхэм, щIы багъ 
быдэ зэраIэр зыхащIэу, щIыхь пылъу 

ягъэзэщIащ къапэщылъ къалэнхэр, 
ар пщIэ зиIэ щапхъэщ щIэблэм я 
дежкIэ. Гум къыбгъэдэкIыу псоми 
сынывохъуэхъу фи узыншагъэр 
быдэу гъащIэ кIыхь къэфкIуну, ма-
мырыгъэрэ зэIузэпэщыгъэрэ фиIэну, 
- къыхигъэщащ министрым.

Къэрал кIуэцI IуэхухэмкIэ органхэм я 
лэжьакIуэхэм яхэтщ зэщхьэгъусэ 56-
рэ, насыпыфIэу илъэс 50 къызэдакIуа-
уэ. А махуэм ягъэлъэпIащ унагъуэ 14. 

Ведомствэм и унафэщIым удз 
 гъэгъахэмрэ саугъэтхэмрэ яритащ 
«дыщэ хьэгъуэлIыгъуэр» зыгъэлъа-
пIэ зэщхьэгъусэхэм, узыншагъэ бы-
дэр, тыншыпIэр, гуапагъэр илъэс 
куэд  кIэ къадекIуэкIыну ехъуэхъуащ. 

Махуэшхуэ зэIущIэм и кIэухым 
къызэхуэсахэм зыхуагъэзащ отстав-
кэм щыIэхэу полицэм и полковник 
Абазэ Мухьэмэд, милицэм и под-
полковникхэу Алесенкэ Сергейрэ 
Бай казиев Назиррэ. Абыхэм КъБР-м 
щыIэ МВД-м и унафэщIхэм фIыщIэ 

хуащIащ ветеранхэм гулъытэ зэры-
хуащIым папщIэ икIи жаIащ къэрал 
кIуэцI IуэхухэмкIэ органхэм я лэжьа-
кIуэхэм къапэщылъ къалэнхэр ягъэ-
зэщIэн щхьэкIэ адэкIи езыхэр яху-
зэфIэкIымкIэ ядэIэпыкъуну зэры хьэ-
зырыр. 

Iуэхум щыпащащ Къэрал кIуэцI 
IуэхухэмкIэ министерствэу КъБР-м 
щыIэм и актовэ пэшым. Нобэ къа-
лэныр езыхьэкI лэжьакIуэ быныбэ-
хэм махуэшхуэмкIэ ехъуэхъун папщIэ 
абы щызэхуэсат ведомствэм и уна-
фэщIхэр, КъБР-м щыIэ МВД-м дэ-
лажьэ Жылагъуэ советымрэ Вете-
ранхэм я советымрэ я унафэщIхэр. 

Зэщхьэгъусэхэм захуигъэзащ къэ-
рал кIуэцI IуэхухэмкIэ министру 
 КъБР-м щыIэ, полицэм и генерал- 
майор Крючков Вячеслав.

- Унагъуэр, хэхауэ ди сабийхэр - ахэр 
дыщIэпсэу ди беягъэщ, унагъуэм          
илъ хуабагъэмрэ зэкъуэтыныгъэмрэ 
ди IэнатIэм ехъулIэныгъэ щыдиIэным 

и шэсыпIэщ. Си гуапэщ дэтхэнэ фи 
жьэгуми лъагъуныгъэ, гуапагъэ, зэ-
гурыIуэныгъэ илъыну. Фи унагъуэхэр 
фхъумэ, фызэрылъагъу икIи зым ад-
рейм пщIэ хуэфщI! - къыхигъэщащ 
ведомствэм и Iэтащхьэм.

Хъуэхъу псалъэ гуапэхэм къыпа-
щащ КъБР-м щыIэ МВД-м дэлажьэ 
Жылагъуэ советым и тхьэмадэ Мэ-
къушэ Русланрэ Къэбэрдей-Балъ-
къэрым и ОВД-м и Ветеранхэм я со-
ветым и унафэщI Пыхъ МуIэедрэ.

- Унагъуэр дызыхуэпабгъэн хуей 
 гъуазэщ. Унагъуэ быдэм и фIыгъэщ 
къэралым и зыужьыныгъэр. Дэтхэнэ 
унагъуэри фызэкъуэту, зызэхэф-
щIыкIыу, фи жьэгум и хабзэ дахэхэр 
вгъэбагъуэу фыпсэуну ди гуапэщ, - 
къыхагъэщащ абыхэм. 

Махуэшхуэ зэхыхьэм и кIэухыу 
Крюч ков Вячеслав тыгъэ лъапIэхэр 
яритащ я лэжьакIуэхэм я унагъуи-
щым, бын куэд щапIхэм.    

УАРДЭ  Жантинэ. 

Илъэс 50 хъуауэ зэщхьэгъусэхэр

Шахматхэр

Чэмал дэнэкIи
щытокIуэ

Шахмат псынщIэхэмрэ блицымкIэ вете-
ранхэм я Къэбэрдей-Балъкъэр чемпи-         
онат зэIуха Налшык щекIуэкIащ. ЛIэужьы-
гъуитIми абы щытекIуащ Джэдгъэф Чэ-
мал.

ЗЭХЬЭЗЭХУЭМ кърихьэлIат Къэбэрдей-
Балъкъэрым, Осетие Ищхъэрэ-Аланием, 

Ставрополь крайм я шахматист 30. Ахэр 
 ерыщу зэныкъуэкъуащ, ауэ увыпIэфIхэр 
 псори зыIэрыхьар хэгъэрейхэрщ.

 Шахмат псынщIэхэмкIэ бжьыпэр иубы-
дащ Джэдгъэф Чэмал. Абы къыкIэлъо-           
кIуэ Дедюхин Олегрэ Джэрыджэ Мухьэрбий-
рэ. 

Блиц зэпеуэми щынэхъыфIар Джэдгъэф 
Чэмалщ. ЕтIуанэ увыпIэр иубыдащ Къудей 
Руслан. Ещанэщ Жылэ Руслан.

Къэбэрдей-Балъкъэрым СпортымкIэ и 
 министерствэм и грамотэхэмрэ медалхэмрэ 
иратащ шахмат псынщIэхэмрэ блицымкIэ 
ветеранхэм я Къэбэрдей-Балъкъэр чемпио-
нат зэIухам къыщыхэжаныкIахэм.

ХЬЭТАУ  Ислъам.

Кавказыр  унагъуэ
    зэкъуэтщ

фIаща уэрэджыIакIуэ цIэ-
рыIуэ Камалов Мухъсинт. Ар 
гупым ягъэщIэгъуащ, я гуапи 
хъуащ. 

Махуэ къэс екIуэкIа кон-
церт хэм къадэкIуэу, Мэхъэч-
къалэ и утыку нэхъыщхьэмрэ 
Стальский Сулеймэн и цIэр 
зезыхьэ паркымрэ флеш-
мобхэр, цIыхубэ IэпщIэлъап-
щIэ хэм я IэдакъэщIэкIхэм я 
гъэлъэгъуэныгъэхэр къы щы-
зэрагъэпэщат, уэрэд щыжа-
Iэну, къыщыфэну утыку хуит-
хэр щаухуат. ЗэIущIэм и япэ 
махуэм а утыкуитIми уэрэд 
щыжиIащ «Нартхасэм». ЕтIу-
анэ махуэм и пщэдджыжьым 
гупыр Кяхулай къуажэм яшэ-
ри, иджырей мардэхэм тету 
ящIа школ дахэ дыдэм 
щекIуэкI концертым хэтащ. 
Абы иужькIэ ищхьэкIэ зи гугъу 
тщIа утыкухэм къагъэзэжри, 
нэгъуэщI щIыпIэхэм къикIа 
хьэщIэхэм ящIыгъуу зыкъа-
гъэлъэгъуащ. 

- Ещанэ махуэм, мэкъуауэ-
гъуэм и 29-м, къалэм и мэ-
рием гуапэу драгъэблэгъащ, 
щIыхь тхылъхэр, саугъэтхэр, 
тхылъ гъэщIэгъуэнхэр къыда-
тащ. Iуэхум дыхэтыныр къы-
зэзыгъэпэща, дызыгъэкIуа, 
Аруан районым Щэнхабзэм-
кIэ и унэм и унафэщI Сап-
рыкинэ Галинэ дигъэша ты-
гъэхэр хэгъэрейхэм еттыжащ 
дэри. ДыкъыщIэкIыжа иужь, 
IуэхущIапIэм и бжэIупэм деж 
фэеплъ сурэт щыттрахащ, - 
дыщегъэгъуазэ Мухьэмэд. 

Iуэху гъэщIэгъуэнхэм 
 ящыщт Лъэпкъ библиотекэм, 
апхуэдэуи Лак районым и 
 Кумух къуажэм щекIуэкIа 

«стIол хъурейхэр». «Мэхъэч-
къалэ километри 150-кIэ пэ-
жы жьэ Кумух хьэлэмэтыщэу 
дыщрагъэблэгъащ, - игу къе-
гъэкIыж Мухьэмэд. - 1931 
гъэм ящIа клубым, телъыджэу 
зыхуей хуэзэу зэрахьэм, ды-
щIашащ, езыхэри къытхэту 
уэрэд щыжытIащ. Сэ - Тохъу 
Мухьэмэд, Мэрзей Эльмирэ, 
Щоджэн Валерэ сымэ «Край 
мой родной, Кабарда», «Ри-
дада», «Мэлыхъуэ цIыкIум и 
уэрэд», «Я черкес», «Нартка-
ла» уэрэдхэр ягу дыхьэу 
 дгъэ зэщIащ, пшынауэ Щэ-
мырзей Роберт, пхъэцIычауэ 
Мысостышхуэ Залым, бэрэ-
бэнауэ Хьэмгъуокъу Албэч 
сымэ макъамэ Iэмэпсымэ-
хэмкIэ къыддежьууэ. Етхуанэ 
махуэм Урыс къэрал драмэ 
театрым и щIыхьэпIэм деж 
уэрэд щыжытIэжри щхьэхуит 
дыхъуащ, тхухаха хэщIапIэм 
дыкъэкIуэжащ. Абдежым щы-
зэхаублэ джэгухэм, зэхыхьэ 
цIыкIухэм гу зэрыщылъыт-      
тащи, ягу дыдыхьащ, ди 
уэрэдхэр я бзэгупэм къыпы-
науэ зэрыжаIэми къигъэлъа-
гъуэрт ар. ЖыпIэнурамэ, 
яужь дитащ Къэбэрдей-Балъ-
къэрым и цIэр фIыкIэ зэрыд-
гъэIуным. Хуиту, дахэу ды-
къызекIуащ, дзыхь къыт-
хуэзыщIу дезыгъэжьахэми я 
хьэщIагъэкIэ къытпекIуэкIа 
хэгъэрейхэми фIыгъуэр къа-
хуищIэ!»

Фестивалым къыдэкIуэу, 
гупыр хэтащ «Бгырысхэр» зи 
фIэщыгъэ XXII зэхыхьэми, 
абы и лэжьыгъэр къызэщIэ-
зыкъуэж зэIущIэми. 

ИСТЭПАН  Залинэ. 

ТхылъыщIэЦIыхухэмрэ я Iуэхухэмрэ

ГъуэгуанэщIэ

КъБР-м  щыIэ
МВД-м  къет

ЗЭРАУБЗЫХУАМКIЭ, экстремист 
гупым и къызэгъэпэщакIуэт илъэс 
40 хъу, Тырныауз къалэм щыщыр. 
2017 гъэм и гъатхэпэм абы гупым 
къыхишащ къалэдэсу 9. «Шэрихьэт 
плъыркIэ» зэджэжхэм Тырныауз 
 къалэмрэ абы къегъэщIылIа щIы-
пIэхэмрэ къыщагъуэтырт, къызэра-
лъытэмкIэ, я зыIыгъыкIэрэ псэу кIэ-
кIэ езыхэм я дин-экстремист 
 бгъэ ды хьэкIэм темыхуэхэр. Шэч 
 зы хуащI хэм хабзэншагъэ кIэ л ъызэ-
рахьащ щIыпIэм щыпсэу цIыху                 
14-м. Экстремист гупым хэтхэм-
цIыхухэр хагъэзыхьырт, я щIыфэм 
фэбжь традзэрт, башкIэ щеуи къэ-
хъуу. 

Следствэм къызэрилъытэмкIэ, 
щIэпхъаджащIэ гупыр щыIащ      
2023 гъэм и щэкIуэгъуэ пщIондэ. 

КъБР-м щыIэ МВД-м и Следст-
веннэ управленэм экстремист гу-
пым и къызэгъэпэщакIуэм теухуа 

уголовнэ Iуэху къиIэтащ УФ-м и УК-м 
282.1 статьям и 1-нэ Iыхьэм ипкъ ит-
кIэ. 

Гупым щыщу 9-м ехьэлIа уголовнэ 
Iуэху къаIэтащ УФ-м и УК-м 282.1 
статьям и 2-нэ Iыхьэм ипкъ иткIэ.

Сом мин 454-рэ 
IэщIахащ

2024 гъэм бадзэуэгъуэм и 7-м 
Урысей МВД-м и «Бахъсэн» къу-
дамэм зыхуигъэзащ илъэс 41-рэ 
зи ныбжь, Дзэлыкъуэ районым 
щыщ цIыхубзым.

АБЫ зэрыжи IамкIэ, махуэм, мес-
сенджерхэм язымкIэ абы деж 
имыцIыху гуэр къэпсэлъащ. Бан-
кым и лэжьа кIуэу жиIэри, тригъэ-
гушхуащ, иIэ ахъшэр нэхъ хъума    
хъун хуэдэу, «счет шынагъуэншэм» 

игъэкIуэну. Бахъсэн къалэм щыIэ 
финанс IуэхущIапIэхэм язым щыIэ 
бан коматымкIэ цIыхубзым и ахъшэр 
игъэкIуащ къыхуигъэлъэгъуа сче-
тым.

Абы теухуа уголовнэ Iуэху къаIэ-
тащ.

Полицэм фигу къегъэкIыж:

«Счет шынагъуэншэхэр» щыIэ-
къым. Банкым и лэжьакIуэхэр зэи        
я клиентхэм деж псэлъэнукъым, 
 хэхауэ мессенджерхэр къагъэсэбэ-
пу икIи чэнджэщ иратынукъым я 
ахъшэр «счет шынагъуэншэ» жы-
хуиIэхэм ягъэкIуэну. Зыкъыф пы-
зыщIам апхуэдэ псалъэхэр къыв-
жиIэмэ е чэнджэщхэр къывитмэ, 
зэпывуди банкым и къудамэ фпэ-
гъунэгъум зыхуэвгъазэ. 

Зыгъэхьэзырар
БАХЪСЭН Ланэщ.

«Куэбжэ  зэIухахэм»
      я  махуэт?

Къэбэрдей-Балъкъэрым 
футболымкIэ и гъэмахуэ 
чемпионатым и гуп нэхъыщ-
хьэм и зи чэзу зэIущIэхэр 
хэхауэ гулъытэ зыхуэ-
щIыпхъэхэм ящыщт икIи 
гъэщIэгъуэн тщыхъуа Iуэху-
гъуэ зыбжани дэтлъэгъуащ. 
Псом япэу, апхуэдиз топ 
япэущ гъуэм щыдагъэкIар - 
47-рэ. Джэгугъуи блым ятеб-
гуашэмэ, зэIущIэ къэс, ар 
ику иту топиблым ноблагъэ. 
Гъуащхьэхъу мэ хэмрэ гъуащ -
хьэтетхэмрэ я зыгъэ псэ-
хугъуэ махуэхэу щытами 
ярейт. Нэхъыщ хьэр, дэ щIа-
кIуэхэр зэшакъым.

ХЭЩIЫНЫГЪЭНШЭУ япэ 
увыпIэр зыIыгъ Псынэдахэ и 
«Родник»-м щысхьырабгъу 
лъэпкъ хьэрхуэрэгъухэм 
яхуи Iэкъым. Зым нэхърэ къы-
кIэлъыкIуэм ар нэхъ тогушхуэ. 
Иджы апхуэдэ «насыпын-
шагъэ» зылъигъэсар «Шэ-
рэджырщ» - 13:3! Апхуэдэ 
бжыгъэ егъэлеякIэщ бжьы-
пэр зыIыгъым къыпэщIэта-
хэр зэрыхигъэщIар. ЩIэх зы-
къащIэжыну пIэрэ шэр-
джэсхэм, армырами зи Iуэху 
мыщIа гъуэхэм. Дыщыгу-
гъынщ, IэтыгъуафIэ яхуэхъу-
ну.

Абы кIэлъыкIуэу, куэдым 
яфIэгъэщIэгъуэнт, иджыри 
къэс зыри зытемыкIуа, фIы 
дыдэу джэгу Алътуд и 
«Искра»-мрэ абы дэбакъуэу, 
екIурэ-ещхьу зи зэфIэкIыр 
къэзыгъэлъэгъуа «Тэрчым-
рэ» я зэIущIэм кърикIуэнур. 
Футболым дихьэххэм, абы          
зи лэжьыгъэр епхахэм я                  
нэ хъыбэм зэрытемыгъа-
кIуэу иухыну хуагъэфащэрт. 
Зэ рыгурыIуэгъуэщи, дэщIа-
кIуэхэм щхьэж фIыуэ                        
илъагъу и командэр нэхъ 

фIэ лъэщт. А псом мы зэIу-
щIэр хэ хауэ нэхъыщхьэ икIи 
гъэ щIэгъуэн ищIырт. 

Гуп пашитIри зэрыхэгъэ-
зыхьу ипэ дакъикъэхэм къы-
щыщIэдзауэ зэIущIэр иухыху 
джэгуащ. Бжыгъэ кърикIуа-
ри абы и щыхьэтщ. «Хьэ-
щIэу» щыта «Тэрчым» 2:1-уэ 
текIуэныгъэр къихьащ икIи 
увыпIэмкIэ алътуддэсхэм 
ехъуажэри, етIуанэ хъуащ. 
Иджы ар «Родник»-м къы зэ-
рыкIэрыхур очкоиплIщ. Ауэ, 
гу зэрылъытапхъэщи, «Ис к-
ра»-р зэрыджэгуар зыкIэ зэ-
рынэхъ мащIэр къэп лъы-
тэмэ, ипэ ит командищым 
зыри яфIэмыкIуэдауэ, зэдэ-
бакъуэу къэплъытэ хъунущ. 
Дэтхэнэ зыми мыгъэрей 
 гъэмахуэ чемпионатым па-
шэныгъэр къыщихьыфы-
нущ.

Хэт ищIэрэ, иджыри коман-
дэхэм джэгугъуэ мымащIэ 
къазэрыхуэнэжар зыщыд-
мыгъэгъупщэмэ, а щым къа-
хэхутэнкIэ хъунущ еплIанэ 
увыпIэм  щыт «Ис-

лъэмеймрэ» абы кIэ лъыкIуэ 
Зеикъуэ и «Ша гъ диймрэ».

Чемпионатым иджыри и 
гъуэгуанэм и зэхуэдитI 
зэрызэпимычар къэп лъы тэ-
мэ, футболым дихьэххэр зэ-
шынукъым. Аращ, дауи, те-
кIуэныгъэхэм я щхьэр.

Иджы, щыгъуазэ фыхуэт-
щIынщ иужьрей зэIущIэ-       
хэм къарикIуа бжыгъэхэм: 
« Шэрджэс» (Шэджэм) - «Ла-
шынкъей» (Лашынкъей) - 
2:3, «Родник» (Псынэдахэ) - 
«Шэрэдж» (Шэрэдж) - 13:3, 
«Ислъэмей» (Ислъэмей) - 
«Псыгуэнсу» (Псыгуэнсу) - 
5:0, «ЛогоВаз» (Бабугент) - 
Спартак Д (Налшык) - 5:0, 
«Искра» (Алътуд) - «Тэрч» 
(Тэрч) - 1:2, «Акъбащ» (Акъ-
бащ Ищ хъэрэ) - «Шагъдий» 
(Зеикъуэ) - 6:5, «Урожайнэ» 
(Урожайнэ) - «Малкэ» (Мал-
кэ) - 0:3.

КъыкIэлъыкIуэну зи чэзу 
джэгугъуэхэр дызыхуэкIуэ 
зыгъэпсэхугъуэ махуэхэм 
екIуэкIынущ.

ШАФИЙ  Аслъэн.

Футбол

Къэбэрдей-Балъкъэрым футболымкIэ и чемпионатым и гуп 
нэхъыщхьэхэм зэхьэзэхуэр зэрыщекIуэкIыр

Дж.

11
11
 10
11
12
12
12
9
12
12
12
12
12
12

Къ.

10
9
 8
8
8
7
7
3
3
2
2
2
2
1

З.

1
0
 1
0
0
1
0
1
1
4
2
2
1
2

Т.

66-10
41-12
45-5
31-19
43-39
41-31
40-33
26-25
24-45
20-45
12-40
22-36
18-47
12-55

О.

31
27
25
24
24
22
21
10
10
10
8
8
7
5

ФI.

0
2
 1
3
4
4
5
5
8
6
8
8
9
9

Командэхэр

«Родник»
«Тэрч»
«Искра»
« Ислъэмей»
« Шагъдий»
«Малкэ»
«ЛогоВАЗ»
«Спартак-Д»
«Акъбащ»
«Псыгуэнсу»
«Урожайнэ»
«Шэрджэс»
«Лашынкъей»
«Шэрэдж»

1.
2.
3.
4.
5.
6.
7.
8.
9.
10.
11.
12.
13.
14.

Щэнхабзэ


